ವಮೊಗ್ಗ ಜಿಲ್ಲೆಯ ಇತಿಹಾಸ
ಕರ್ನಾಟಕವು ತನ್ನದೇ ಆದ ಸುದೀರ್ಘ ಪರಂಪರೆಯನ್ನು ಹೊಂದಿದೆ. ಅದರಲ್ಲಿ ಶಿವಮೊಗ್ಗ ಜಿಲ್ಲೆಯ ಬಹಳ ಪ್ರಾಮುಖ್ಯತೆಯನ್ನು ಹೊಂದಿದೆ. ಶಿವಮೊಗ್ಗವನ್ನು ಆಳಿದ ರಾಜ ಮನೆತನಗಳು/ ಸಂಸ್ಥಾನಗಳು ಈ ಕೆಳಕಂಡಂತೆ ಇವೆ.
 
ಶಿವಮೊಗ್ಗವನ್ನು ಆಳಿದ ರಾಜಮನೆತನಗಳು/ಸಂಸ್ಥಾನಗಳು ಕಾಲ
೧. ಕದಂಬರು ಕ್ರಿ.ಶ. ೩೪೫ ರಿಂದ ಕ್ರಿ.ಶ.೩೫೦
೨. ಗಂಗರು ಕ್ರಿ.ಶ. ೩೫೦ ರಿಂದ ಕ್ರಿ.ಶ. ೫೪೦
೩. ಬಾದಾಮಿ ಚಾಲುಕ್ಯರು ಕ್ರಿ.ಶ. ೩೪೦ ರಿಂದ ಕ್ರಿ.ಶ.೭೫೩
೪. ರಾಷ್ಟ್ರಕೂಟರು ಕ್ರಿ.ಶ. ೭೫೩ ರಿಂದ ಕ್ರಿ.ಶ. ೭೩
೫. ಕಲ್ಯಾಣ ಚಾಲುಕ್ಯರು ಕ್ರಿ.ಶ. ೯೭೩ ರಿಂದ ಕ್ರಿ.ಶ. ೧೧೭೩
೬. ಯಾದವರು ಕ್ರಿ.ಶ. ೧೧೭೩ ರಿಂದ ಕ್ರಿ.ಶ. ೧೩೧೮
೭. ಹೊಯ್ಸಳರು ಕ್ರಿ.ಶ.೧೧೦೮ ರಿಂದ ಕ್ರಿ.ಶ. ೧೩೪೩
೮. ವಿಜಯನಗರ ಸಾಮ್ರಾಜ್ಯ ಕ್ರಿ.ಶ. ೧೩೩೬ ರಿಂದ ಕ್ರಿ.ಶ. ೧೫೬೫
೯. ಬಹುಮನಿಗಳು ಕ್ರಿ.ಶ.೧೩೪೭ ರಿಂದ ಕ್ರಿ.ಶ. ೧೪೮೧
೧೦. ಆದಿಲ್ ಷಾಹಿಗಳು ಕ್ರಿ.ಶ. ೧೪೮೯ ರಿಂದ ಕ್ರಿ.ಶ.೧೬೮೬
೧೧. ಕೆಳದಿ ರಾಜ್ಯ ಕ್ರಿ.ಶ. ೧೫೮೬ ರಿಂದ ಕ್ರಿ.ಶ. ೧೭೬೩
೧೨. ಮೈಸೂರು ಅರಸರು ಕ್ರಿ.ಶ. ೧೫೭೮ ರಿಂದ ಕ್ರಿ.ಶ. ೧೭೯೯
ಶಿವಮೊಗ್ಗ ಎಂಬ ಹೆಸರು ಶಿವ-ಮುಖ, ಸಿಹಿಮೊಗೆ ಎಂಬ ಹೆಸರಿನಿಂದ ಬಂದಿದೆ ಎನ್ನಲಾಗುತ್ತದೆ. ಶಿವಮೊಗ್ಗ ಜಿಲ್ಲೆಯ ಇತಿಹಾಸವು ಕರ್ನಾಟಕದ ಇತಿಹಾಸವೇ ಎಂದು ಹೇಳಬಹುದಾಗಿದೆ. ರಾಜ್ಯದ ಅತಿ ಹೆಚ್ಚು ರಾಜಮನೆತನಗಳು ಈ ಸಂಪದ್ಭರಿತವಾದ ಪ್ರದೇಶವನ್ನು ಆಳಿದವು. ಬನವಾಸಿಯ ಕದಂಬರಿಂದ ಪಾರಂಭವಾಗಿ ಚಾಲುಕ್ಯರ, ರಾಷ್ಟ್ರಕೂಟರ, ಕಲ್ಯಾಣ ಚಾಲುಕ್ಯರು, ಹೊಯ್ಸಳರು, ವಿಜಯನಗರಸಾಮ್ರಾಜ್ಯ ಮತ್ತು ಅಂತಿಮವಾಗಿ ಮೈಸೂರಿನ ಒಡೆಯರು ಈ ಜಿಲ್ಲೆಯನ್ನು ಆಳಿದರು.
ಶಿವಮೊಗ್ಗ ಜಿಲ್ಲೆಯ ಮಲೆನಾಡು ಪ್ರದೇಶವಾಗಿದೆ. ಇದನ್ನು ’ಮಲೆನಾಡಿನ ಹೆಬ್ಬಾಗಿಲು’ ಎಂದು ಕರೆಯಬಹುದಾಗಿದೆ. ಶಿವಮೊಗ್ಗ ಜಿಲ್ಲೆಯ ಸುತ್ತಲೂ ಹಾವೇರಿ, ದಾವಣಗೆರೆ, ಚಿಕ್ಕಮಗಳೂರು, ಉಡುಪಿ ಮತ್ತು ಉತ್ತರ ಕನ್ನಡ ಜಿಲ್ಲೆಗಳಿವೆ.
ಶಿವಮೊಗ್ಗ ಜಿಲ್ಲೆಯ ೮೪೬೫ ಚದರ ಕಿ.ಮೀ. ವಿಸ್ತೀರ್ಣವನ್ನು ಹೊಂದಿದೆ. ಜಿಲ್ಲೆಯ ಕೊಡಚಾದ್ರಿಯು ೧೩೪೩ ಮೀ. ಸಮುದ್ರ ಮಟ್ಟದಿಂದ ಎತ್ತರದಲ್ಲಿದೆ.
 
ಜಿಲ್ಲೆಯ ಭೌಗೋಳಿಕ ಹಿನ್ನಲೆ
ಶಿವಮೊಗ್ಗ ಜಿಲ್ಲೆಯ ಸಮುದ್ರ ಮಟ್ಟದಿಂದ ಸರಾಸರಿ ೬೪೦ ಮೀ. ಎತ್ತರದಲ್ಲಿದೆ. ಪಶ್ಚಿಮದಲ್ಲಿ ಪಶ್ಚಿಮ ಘಟ್ಟಗಳು ಅಥವಾ ಸಹ್ಯಾದ್ರಿ ಬೆಟ್ಟಗಳು ಇವೆ, ಘಟ್ಟಗಳಿಂದ ಜಿಲ್ಲೆಯಲ್ಲಿ ಅನೇಕ ನದಿಗಳು ಹರಿದು ಜಿಲ್ಲೆಗೆ ನೈಸರ್ಗಿಕ ಸೌಂದರ್ಯವನ್ನು ಕೊಡುತ್ತವೆ. ಅನೇಕ ಸರೋವರಗಳು, ಕೆರೆಗಳು, ನದಿಗಳು ಭೂಮಿಯನ್ನು ಕೃಷಿಯೋಗ್ಯವನ್ನಾಗಿ ಮಾಡಿವೆ. ಶಿವಮೊಗ್ಗ ಜಿಲ್ಲೆಯನ್ನು ’ಕರ್ನಾಟಕದ ಅಕ್ಷಯ ಪಾತ್ರೆ’ ಎಂದು ಕರೆಯಲಾಗಿದೆ.
ಜಿಲ್ಲೆಯಲ್ಲಿ ಶರಾವತಿ, ತುಂಗಾ, ಕುಮದ್ವತಿ, ವರದಾ, ಭದ್ರಾ ನದಿಗಳು ಹರಿಯುತ್ತವೆ. ತುಂಗಾ ಮತ್ತು ಭದ್ರಾನದಿಗಳು ಕೂಡಲಿ ಎಂಬಲ್ಲಿ ಸಂಗಮವಾಗಿ ತುಂಗಭದ್ರವಾಗಿ ಹರಿಯುತ್ತವೆ.
ಜಿಲ್ಲೆಯಲ್ಲಿ ಉತ್ತಮ ಮುಂಗಾರು ಮಳೆಯಾಗುವುದರಿಂದ ವಿವಿಧ ಬೆಳೆಗಳನ್ನು ಬೆಳೆಯಲಾಗುತ್ತದೆ. ಹೆಚ್ಚಾಗಿ ಭತ್ತ, ಜೋಳದ ಜೊತೆಯಲ್ಲಿ ಅಡಿಕೆ, ವೆನಿಲ್ಲಾ, ಮೆಣಸು, ಇತ್ಯಾದಿಗಳನ್ನು ಬೆಳೆಯಲಾಗುತ್ತದೆ.
ಶಿವಮೊಗ್ಗ ಜೆಲ್ಲೆಯಲ್ಲಿ ದಟ್ಟವಾದ ಕಾಡುಗಳಿದ್ದು ವನ್ಯ ಸಂಪತ್ತು ಹೇರಳವಾಗಿದೆ. ಇಲ್ಲಿನ ಕಾಡುಗಳಲ್ಲಿ ಬೀಟೆ, ತೇಗ, ಹೊನ್ನ, ಶ್ರೀಗಂಧ, ಹಲಸು, ಇನ್ನೂ ಅನೇಕ ಮರಗಳೂ ಮುಗಿಲೆತ್ತರಕ್ಕೆ ಬೆಳೆದು ನಿಂತಿವೆ. ಅದರಂತೆ ಅಭಯಾರಣ್ಯ ಅದರಲ್ಲಿ ಅತೀ ವಿರಳವಾಗಿರುವ ಪ್ರಾಣಿಗಳೂ ಇವೆ. ನದಿಗಳು ಹರಿಯುತ್ತಿರುವುದರಿಂದ ಅನೇಕ ಅಣೆಕಟ್ಟುಗಳನ್ನು ಕಟ್ಟಲಾಗಿದೆ. ಲಿಂಗನಮಕ್ಕಿ ಅಣೆಕಟ್ಟು, ಗಾಜನೂರು ಅಣೆಕಟ್ಟು ಕೆಲವು ಮುಖ್ಯ ಅಣೆಕಟ್ಟುಗಳು.
ಜನಸಂಖ್ಯೆ
೨೦೦೧ ನೇ ಜನಗಣತಿಯ ಪ್ರಕಾರ ಶಿವಮೊಗ್ಗ ಜಿಲ್ಲೆಯ ಒಟ್ಟು ಜನಸಂಖ್ಯೆ ೧೬,೪೨,೫೪೫ ಅದರಲ್ಲಿ ಪುರುಷರು-೮,೩೦,೫೫(೫೦.೫೬%) ಮತ್ತು ಮಹಿಳೆಯರು ೮,೧೧,೯೮೬ ( ೪೯.೪೪%) ಇದ್ದಾರೆ. ಶಿವಮೊಗ್ಗ ತಾಲ್ಲೂಕು ಜಿಲ್ಲೆಯಲ್ಲಿ ಅತಿ ಹೆಚ್ಚು ಜನಸಂಖ್ಯೆ ಹೊಂದಿದ ತಾಲ್ಲೂಕಾಗಿದೆ ಮತ್ತು ಹೊಸನಗರ ಅತೀ ಕಡಿಮೆ ಜನ ಸಂಖ್ಯೆ ಹೊಂದಿದ ತಾಲ್ಲೂಕಾಗಿದೆ. ಜಿಲ್ಲೆಯ ಸಾಕ್ಷರತೆಯು ೭೪.೮೬% ಇರುತ್ತದೆ. ಇದರಲ್ಲಿ ೭೮.೨೬% ಪುರುಷರು ಮತ್ತು ೬೭.೨೪% ಮಹಿಳೆಯರು ಸಾಕ್ಷರರು.
 
ಜಿಲ್ಲೆಯ ಈ ಏಳು ತಾಲ್ಲೂಕುಗಳನ್ನು ಒಳಗೊಂಡಿದೆ.
೧. ಶಿವಮೊಗ್ಗ
೨. ಭದ್ರಾವತಿ
೩. ಹೊಸನಗರ
೪. ಸಾಗರ
೫. ಶಿಕಾರಿಪುರ
೬. ಸೊರಬ
೭. ತೀರ್ಥಹಳ್ಳಿ
ಸಾಗರ ತಾಲ್ಲೂಕು ಪ್ರವಾಸಿ ತಾಣಗಳು : ಜೋಗ, ವರದಹಳ್ಳಿ, ಶ್ರೀ ಸಿಗಂಧೂರು, ಹೆಗ್ಗೋಡು, ಕಾನೂರು ಕೋಟೆ, ಲಿಂಗಮಕ್ಕಿ ಅಣೆಕಟ್ಟು, ವರದಾ ಮೂಲ, ಇಕ್ಕೇರಿ, ಕೆಳದಿ, ಹೊನ್ನೆಮರಡು,
ಜೋಗ
ತಾಲ್ಲೂಕು : ಸಾಗರ
ತಾಲ್ಲೂಕು ಕೇಂದ್ರದಿಂದ: ೩೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೧೦೦ ಕಿ.ಮೀ
[image: https://kanaja.karnataka.gov.in/wp-content/uploads/2011/11/22_Shimoga-300x219.jpg]
ಸಾಗರದಿಂದ ೩೦ ಕಿ.ಮೀ ದೂರದಲ್ಲಿದೆ. ಸಾಗರ ತಾಲ್ಲೂಕು ಕರೂರು ಬಾರಂಗಿ ಹೋಬಳಿ ವ್ಯಾಪ್ತಿಯಲ್ಲಿದೆ. ವಿಶ್ವವಿಖ್ಯಾತ ಜೋಗ ಜಲಪಾತ ನಾಲ್ಕು ಧಾರೆಗಳಾಗಿ ಧುಮುಕುವ ಆಕರ್ಷಣಾ ಕೇಂದ್ರ. ಸುಮಾರು ೨೭೪ ಮೀ. ಎತ್ತರದಿಂದ ಧುಮುಕುವ ರಾಜ, ರೋರರ್, ರಾಕೆಟ್, ಲೇಡಿ ಜಲಧಾರೆಗಳು ಎಷ್ಟು ನೋಡಿದರೂ ನೋಡಬೇಕೆನಿಸುತ್ತದೆ. ನೈಸರ್ಗಿಕ ಸಂಪತ್ತು ಆಕರ್ಷಣೀಯ. ವಿದ್ಯುತ್ ಉತ್ಪಾದನೆಗೆ ಅಣೆಕಟ್ಟು ಕಟ್ಟಿದ್ದರಿಂದ ಈ ಜಲಪಾತ ವರ್ಷದಲ್ಲಿ ಜೂನ್ ನಿಂದ ನವೆಂಬರ್ ವರೆಗೆ ಕಾಣುತ್ತದೆ. ಶರಾವತಿ ನದಿಯಿಂದ ಲಿಂಗನಮಕ್ಕಿಯಲ್ಲಿ ಅಣೆಕಟ್ಟು ಕಟ್ಟಿದ್ದಲ್ಲದೆ ಮಹಾತ್ಮಗಾಂಧಿ ವಿದ್ಯುದಾಗಾರದಲ್ಲಿ ಎಂಟು ವಿದ್ಯುತ್ ಘಟಕಗಳಿವೆ. ಶರಾವತಿ ವಿದ್ಯುದಾಗಾರದಿಂದ ೧೦ ಘಟಕಗಳು ಇವೆ. ಲಿಂಗನಮಕ್ಕಿಯಿಂದ ಎರಡು ವಿದ್ಯುತ್ ಘಟಕಗಳು ಅಲ್ಲದೆ ಲಿಂಗನಮಕ್ಕಿ ಅಣೆಕಟ್ಟಿನಿಂದ ೭೬೯ ಚದರ ಮೈಲಿ ವಿಸ್ತೀರ್ಣ ಜಲಾಮಯ ಪ್ರದೇಶ. ತಳಗಳಲೆ ಆಣೆಕಟ್ಟೆಯಿಂದ ೧೪ ಚದರ ಮೈಲಿ ವಿಸ್ತೀರ್ಣ ಜಲಾಮಯ ಪ್ರದೇಶವಾಗಿದೆ.
 
ವರದಹಳ್ಳಿ
ತಾಲ್ಲೂಕು: ಸಾಗರ
ತಾಲ್ಲೂಕು ಕೇಂದ್ರದಿಂದ: ೧೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೦ ಕಿ.ಮೀ

ಸಾಗರದಿಂದ ಸುಮಾರು ೧೦ ಕಿ.ಮೀ ದೂರದಲ್ಲಿ ಸಾಗರ ಯಡಜಿಗಳೆಮನೆ ಮಾರ್ಗದಲ್ಲಿದೆ. ಇನ್ನೊಂದು ಚಿಕ್ಕ ಗ್ರಾಮ ನಿಸರ್ಗ ರಮಣೀಯ. ದೇವಿಯು ಮೂಕಾಸುರನನ್ನು ಒದ್ದಿದ್ದರಿಂದ ವದ್ದಳ್ಳಿ ಎಂದೂ, ಭಕ್ತರಿಗೆ ಆಕೆ ವರ ನೀಡಿದ್ದರಿಂದ ವರದಪೂರ ಎಂದು ಹೆಸರು ಬಂದಿರುವುದಾಗಿ ಐತಿಹ್ಯವಿದೆ. ಮಹಿಷಾಸುರ ಮರ್ದಿನಿಯನ್ನು ಆರಧ್ಯ ದೈವವಾಗಿಟ್ಟುಕೊಂಡಿರುವ ವರದಹಳ್ಳಿ ನಿಸರ್ಗದ ಮಡಿಲಲ್ಲಿ ಅಡಗಿರುವ ಈ ಸ್ಥಳ. ೧೯೫೧ ರಲ್ಲಿ ಶ್ರೀ ಭಗವಾನ್ ಶ್ರೀಧರರು ತಮ್ಮ ದಿವ್ಯ ದೃಷ್ಟಿಯಿಂದ ಪರಿಸರವನ್ನು ವೀಕ್ಷಿಸಿ, ತಪಸ್ಸಿಗೆ ಪ್ರಶಾಂತ ಸ್ಥಳವೆಂದು ನಿರ್ಧರಿಸಿ ಆಶ್ರಮವನ್ನು ನಿರ್ಮಾಣ ಮಾಡಿದರು. ಅವರಿಂದ ಸ್ಥಾಪಿತವಾದ ಆಶ್ರಮ ಪ್ರಸಿದ್ಧವಾಗಿದೆ. ಇದು ಶ್ರೀಧರರು ಮುಕ್ತರಾಗುವವರೆಗೆ ಅಂದರೆ ೧೯೭೩ ರವರೆಗೆ ಅವರು ತಪೋವನವಾಗಿ ಪ್ರಖ್ಯಾತವಾಗಿತ್ತು. ಶ್ರೀಧರ ತೀರ್ಥಗಳು, ಅವರು ತಪಸ್ಸು ಮಾಡಿದ ಗುಹೆ, ಧರ್ಮ, ಧ್ವಜ, ಬೃಂದಾವನಗಳಿವೆ. ಮೊದಲು ಈಗಿನ ಶ್ರೀ ಜಗದಾಂಬಾ ದೇವಾಲಯದ ಹಿಂಭಾಗದಲ್ಲಿ, ನಂತರ ಮಧ್ಯಕುಟಿಯಲ್ಲಿ ಅನಂತರ ಶಿಖರ ಕುಟಿಯಲ್ಲಿ ಶ್ರೀ ಶ್ರೀಧರರು ತಪಸ್ಸನ್ನು ಆಚರಿಸಿದರು. ಆಶ್ರಮ ನಿರ್ಮಾಣವಾಯಿತು. ಏಳು ವರ್ಷ ಮೌನವೃತದ ಮೂಲಕ ವಿಶ್ವಧರ್ಮ ಪ್ರತೀಕವಾದ ಪಂಚಲೋಹ ನಿರ್ಮಿತ ಧ್ವಜಸ್ಥಂಭವು ಎತ್ತರದ ಸ್ಥಳದಲ್ಲಿ ಸ್ಥಾಪಿಸಲ್ಪಟ್ಟಿತು.
 
ಶ್ರೀ ಸಿಗಂಧೂರು
ತಾಲ್ಲೂಕು: ಸಾಗರ
ತಾಲ್ಲೂಕು ಕೇಂದ್ರದಿಂದ: ೫೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೧೩ ಕಿ.ಮೀ

ಸಿಗಂಧೂರು ಸಾಗರದಿಂದ ೫೦ ಕಿ.ಮೀ ದೂರದಲ್ಲಿ ತುಮರಿ ಪಂಚಾಯಿತಿ ವ್ಯಾಪ್ತಿಯಲ್ಲಿದೆ. ಸಾಗರದಿಂದ ಹೊಳೆಬಾಗಿಲು ಮಾರ್ಗದಲ್ಲಿ ಹೋಗುವ ಬಸ್ಸಿನಲ್ಲಿ ೧೦-೧೫ ನಿಮಿಷ ಶರಾವತಿ ಹಿನ್ನಿರಿನಲ್ಲಿ ಲಾಂಚ್ ಪ್ರಯಾಣ ಮತ್ತೆ ನಾಲ್ಕೈದು ಕಿ.ಮೀ. ಬಸ್ ನಲ್ಲಿ ಸಾಗಿದರೆ ಸಿಗಂಧೂರು ಸಿಗುತ್ತದೆ. ಧಾರ್ಮಿಕ ಪಾವಿತ್ರತ್ಯೆಯ ಜೊತೆಗೆ ಪ್ರವಾಸಿಗರ ಕಣ್ಮನ ಸೆಳೆಯುವ ಕ್ಷೇತ್ರವಾಗಿ ಈಚೆಗೆ ಬೆಳೆಯುತ್ತಿದೆ. ಇದಕ್ಕೆ ಸುಮಾರು ಎರಡೂವರೆ ಶತಮಾನಗಳ ಇತಿಹಾಸ ಇದೆ ಎಂದು ಸ್ಥಳೀಕರ ಅಭಿಪ್ರಾಯ. ಪ್ರತಿ ವರ್ಷ ಮಕರ ಸಂಕ್ರಾಂತಿಯಂದು ಎರಡು ದಿನ ಇಲ್ಲಿ ಜಾತ್ರೆ ನಡೆಯುತ್ತದೆ. ಪ್ರತಿ ಮಂಗಳವಾರ, ಶುಕ್ರವಾರಗಳಲ್ಲಿ ವಿಶೇಷ ಪೂಜೆ ಇದೆ. ಶರಾವತಿ ಹಿನ್ನೀರಿನಲ್ಲಿ ಲಾಂಚ್ ಯಾನ ಒಂದು ರೋಮಾಂಚಕ ಅನುಭವ ನೀಡುತ್ತದೆ.
 
ಹೆಗ್ಗೋಡು
ತಾಲ್ಲೂಕು: ಸಾಗರ
ತಾಲ್ಲೂಕು ಕೇಂದ್ರದಿಂದ: ೧೫ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೫ ಕಿ.ಮೀ
ಸಾಗರ, ಹೊಸನಗರ ಮಾರ್ಗದಲ್ಲಿ ಸಾಗರದಿಂದ ಸುಮಾರು ೧೫ ಕಿ.ಮೀ ದೂರದಲ್ಲಿರುವ ಹೆಗ್ಗೋಡು ಮೊದಲು ಕುಗ್ರಾಮ. ದಿ|| ಕೆ.ವಿ. ಸುಬ್ಬಣ್ಣನವರ ಅವಿರತ ಶ್ರಮದ ಫಲವಾಗಿ ಹುಟ್ಟಿದ ನೀನಾಸಂ ತನ್ನದೇ ಆದ ವೈಶಿಷ್ಟ್ಯವನ್ನು ಪಡೆಯುವುದರ ಮೂಲಕ ಇಂದು ಅಂತರಾಷ್ಟ್ರೀಯ ಮಟ್ಟದಲ್ಲಿ ಖ್ಯಾತಿ ಪಡೆದಿದೆ. ತನ್ನದೇ ರಂಗಮಂದಿರ, ರಂಗಶಾಲೆ ಮೊದಲಾದವನ್ನು ಹೊಂದಿದೆ. ರಾಷ್ಟ್ರ ಹೊರ ರಾಷ್ಟ್ರಗಳಿಂದ ವಿದ್ವಾಂಸರನ್ನು ಕರೆಸಿ ಶ್ರೇಷ್ಠ ಮಟ್ಟದ ಉಪನ್ಯಾಸನಗಳ ಮೂಲಕ ರಂಗ ಶಿಕ್ಷಣ ನೀಡುತ್ತದೆ.
’ನೀನಾಸಂ’ ಎಂಬ ಸಂಸ್ಥೆಯು ೧೯೮೦ ರಿಂದ ರಂಗ ತರಬೇತಿಗಳನ್ನು ನೀಡುತ್ತಿದೆ. ’ತಿರುಗಾಟ’ ಎಂಬ ಸಾಂಸ್ಕೃತಿಕ ತಂಡವು ನಾಟಕಗಳನ್ನು ಕರ್ನಾಟಕದಾದ್ಯಂತ ಜನರ ವೀಕ್ಷಣೆಗಾಗಿ ಪ್ರದರ್ಶನ ಮಾಡುತ್ತಿದೆ. ದಿ|| ಕೆ.ವಿ.ಸುಬ್ಬಣ್ಣನವರಿಗೆ ಇದಕ್ಕಾಗಿ ಪ್ರತಿಷ್ಟಿತ ’ಮ್ಯಾಗ್ಸೆಸ್ಸೆ’ ಪ್ರಶಸ್ತಿಯನ್ನು ನೀಡಲಾಗಿದೆ.
 
ಕಾನೂರು ಕೋಟೆ
ತಾಲ್ಲೂಕು: ಸಾಗರ
ತಾಲ್ಲೂಕು ಕೇಂದ್ರದಿಂದ: ೬೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೧೩೦ ಕಿ.ಮೀ

ಸಾಗರ, ಭಟ್ಕಳ ರಸ್ತೆಯ ಬಿಳಿಗಾರಿನಿಂದ ೧೨ ಕಿ.ಮೀ ದೂರದಲ್ಲಿ ಇದು ಯರಾಂಜವಳ್ಳಿ ಪಂಚಾಯಿತಿ ವ್ಯಾಪ್ತಿಯಲ್ಲಿದೆ. ಪ್ರವಾಸಿಗರಿಗೆ, ಚಾರಣಪ್ರಿಯರಿಗೆ ಅಪರೂಪದ ಸ್ಥಳ. ಕಾನೂರು ಕೋಟೆ ಮೆಣಸಿನ ರಾಣಿಯ ಆಳ್ವಿಕೆಗೆ ಒಳಪಟ್ಟ ಸ್ಥಳ.
ಕೋಟೆಗಳು, ಪುರಾತನ ದೇವಸ್ಥಾನಗಳು, ಪ್ರಕೃತಿ ದತ್ತವಾದ ಕೆರೆಗಳು ಅಪರೂಪದ ಅರಣ್ಯ ಸಂಪತ್ತು ಪ್ರವಾಸಿಗರಿಗೆ ಕಾಣಸಿಗುತ್ತದೆ.
 
ಲಿಂಗಮಕ್ಕಿ ಅಣೆಕಟ್ಟು
ತಾಲ್ಲೂಕು: ಸಾಗರ
ತಾಲ್ಲೂಕು ಕೇಂದ್ರದಿಂದ: ೩೫ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೧೦೫ ಕಿ.ಮೀ

ಜೋಗಕ್ಕೆ ೬ ಕಿ.ಮೀ ದೂರದಲ್ಲಿರುವ ಲಿಂಗನಮಕ್ಕಿ ಇದೆ. ಇದು ಶರಾವತಿಗೆ ಅಡ್ಡಲಾಗಿ ಆಣೆಕಟ್ಟನ್ನು ಕಟ್ಟಲಾಗಿರುವ ಸ್ಥಳ. ಇದರಲ್ಲಿ ಸುಮಾರು ೧೮೧೯ ಅಡಿ ನೀರು ಶೇಖರಣೆ ಮಾಡಲು ಅವಕಾಶವಿದೆ. ಸಾಗರದಂತೆ ಕಾಣುವ ನೀರಿನ ಆಗರ ಆಕರ್ಷಣೀಯ. ಶರಾವತಿ ಮುಳುಗಡೆ ಪ್ರದೇಶದಲ್ಲಿದ್ದ ಪುರಾತನವಾದ ಗಣಪತಿ ವಿಗ್ರಹ, ಚೌಡೇಶ್ವರಿ ವಿಗ್ರಹ, ಮಾಸ್ತಿಕಲ್ಲು, ಜೈನ ಬಸದಿಯಲ್ಲಿನ ಅನೇಕ ಮೂರ್ತಿಗಳನ್ನು ಸಂಗ್ರಹಿಸಿ ಇಲ್ಲಿನ ವಸ್ತು ಸಂಗ್ರಹಾಲಯದಲ್ಲಿ ಪ್ರವಾಸಿಗರಿಗೆ ಪ್ರದರ್ಶನಕ್ಕಿಡಲಾಗಿದೆ.
 
ವರದಾ ಮೂಲ
ತಾಲ್ಲೂಕು: ಸಾಗರ
ತಾಲ್ಲೂಕು ಕೇಂದ್ರದಿಂದ: ೧೭ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೭ ಕಿ.ಮೀ

ಈ ಕ್ಷೇತ್ರಕ್ಕೆ ’ವರದಾ ಮೂಲ’ ಎಂಬ ಹೆಸರು ಬರಲು ಪುರಾಣದಲ್ಲಿ ಹಲವು ಕಥೆಗಳು ಪ್ರಚಲಿತವಿದೆ. ಬ್ರಹ್ಮನ ಶಿರಶ್ಚೇದನ ಮಾಡಿದುದರಿದ ಈಶ್ವರನಿಗೆ ಬ್ರಹ್ಮಹತ್ಯದೋಷ ಬಂದೊದಗಿತ್ತು. ಆ ದೋಷ ನಿವಾರಣೆಗಾಗಿ ಪರಮೇಶ್ವರನು ಗಾಢವಾದ ಯೋಚನೆಯಲ್ಲಿ ಮಗ್ರನಾಗಿ ಕೊನೆಗೆ ಈ ತಪ್ಪಲಿನಲ್ಲಿ ತಪಸ್ಸನ್ನು ಆಚರಿಸತೊಡಗಿದನು. ಇವನ ತಪಸ್ಸಿನಿಂದ ಶ್ರೀ ವಿಷ್ಣುವು ಹರನ ದೋಷ ನಿವಾರಣಾರ್ಥವಾಗಿ ತನ್ನ ಶಂಖದಲ್ಲಿದ್ದ ಭಾಗೀರಥಿಯನ್ನು ಅಭಿಷೇಕ ಮಾಡಿದನು. ಈಶ್ವರನ ಮೇಲಿದ್ದ ಬ್ರಹ್ಮಹತ್ಯಾ ದೋಷವನ್ನು ನಿವಾರಿಸಿ ಆತನಿಗೆ ನಿರ್ದೋಷಿಯನ್ನಾಗಿ ಮಾಡಿದ ಭಾಗೀರಥಿಯನ್ನು ದೇವತೆಗಳು ’ವರದಾ’ ಎಂಬ ಹೆಸರಿನಿಂದ ಗುರುತಿಸಲ್ಪಟ್ಟಿತ್ತು. ಇದು ಸಾಗರದಿಂದ ಆಗ್ನೇಯಕ್ಕೆ ೫ ಕಿ.ಮೀ ದೂರದಲ್ಲಿದೆ. ಇಲ್ಲಿ ಈಶ್ವರ ಸದಾ ಶಿವ ದೇವಾಲಯವು ಚಾಲುಕ್ಯ ಶೈಲಿಯಲ್ಲಿದೆ. ಇದು ಕೆಳದಿ ಅರಸರ ಕಾಲದಲ್ಲಿ ನಿರ್ಮಾಣವಾಗಿದೆ. ಲಕ್ಷ್ಮೀ ದೇವಾಲಯದಲ್ಲಿರುವ ಲಕ್ಷ್ಮೀ ವಿಗ್ರಹವು ಸುಂದರವಾಗಿದೆ. ಶ್ರೀ ವರದಾಂಬೆಯು ಊರಿನ ಆರಾಧ್ಯ ದೈವ, ಮಲೆನಾಡಿನ ಗೋಕರ್ಣ ಎಂದು ಕರೆಯಲ್ಪಡುತ್ತದೆ.
 
ಇಕ್ಕೇರಿ
ತಾಲ್ಲೂಕು: ಸಾಗರ
ತಾಲ್ಲೂಕು ಕೇಂದ್ರದಿಂದ: ೩ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೭೭ ಕಿ.ಮೀ

ಕೆಳದಿ ಸಂಸ್ಥಾನದ ಎರಡನೇ ರಾಜಧಾನಿ ಇಕ್ಕೇರಿ. ಸಾಗರದಿಂದ ಸುಮಾರು ೩ ಕಿ,ಮೀ. ದೂರದಲ್ಲಿದೆ. ಅಂದಿನ ವೈಭವವನ್ನು ಪ್ರತಿನಿಧಿಸುವ ಅಘೋರೇಶ್ವರ ದೇವಾಲಯ, ಟಂಕಸಾಲೆ ಗಣಪತಿ, ಕೆರೆ, ಕೋಟೆ ಆಂಜನೇಯ ದೇವಾಲಯ, ಕೋಟೆ ಕೊತ್ತಲಗಳು ಇಲ್ಲಿವೆ. ಅಘೋರೇಶ್ವರ ದೇವಾಲಯವು ೧೬ನೇ ಶತಮಾನದಲ್ಲಿ ನಿರ್ಮಿತಗೊಂಡಿದ್ದು ಹೊಯ್ಸಳ, ಚಾಲುಕ್ಯ ಶೈಲಿಯಲ್ಲಿದೆ. ಪ್ರಕಾರದಲ್ಲಿನ  ಬಸವನ ಮಂಟಪದಲ್ಲಿನ ಬಸವ ಆಕರ್ಷಣೀಯವಾಗಿದೆ. ಈ ದೇವಾಲಯದ ಕೆಲಸವು ಹುಂಚದ ಆಚಾರಿ ವೆಂಕಟಯ್ಯನಿಂದ ನಿರ್ಮಿತವಾಗಿರುವುದಾಗಿ ದೇವಾಲಯ ಎದುರಿನಲ್ಲಿನ ಬರಹ ಹೇಳುತ್ತದೆ.
 
ಕೆಳದಿ
ತಾಲ್ಲೂಕು: ಸಾಗರ
ತಾಲ್ಲೂಕು ಕೇಂದ್ರದಿಂದ: ೬ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೭೬ ಕಿ.ಮೀ

ಕ್ರಿ.ಶ. ೧೪೯೯ ರಿಂದ ೧೭೬೩ ರವರೆಗೆ ಆಡಳಿತ ನಡೆಸಿದ ಕೆಳದಿ ಅರಸರ ಮೊದಲ ರಾಜಧಾನಿ ಕೆಳದಿ. ಸಾಗರದಿಂದ ಉತ್ತರಕ್ಕೆ ಸುಮಾರು ೬ ಕಿ.ಮೀ. ದೂರದಲ್ಲಿದೆ. ಅಂದಿನ ನೆನಪಾಗಿ ಶ್ರೀ ರಾಮೇಶ್ವರ ವೀರಭದ್ರ ಪಾರ್ವತಿ ದೇವಾಲಯಗಳಿವೆ. ದೇವಾಲಯವು ಕ್ರಿ.ಶ. ೧೫೧೪ರಲ್ಲಿ ನಿರ್ಮಾಣಗೊಂಡಿರುವುದಾಗಿ ತಿಳಿಯುತ್ತದೆ. ಹೊಯ್ಸಳ ದ್ರಾವಿಡ ಶೈಲಿಯನ್ನು ಇಲ್ಲಿನ ಗಂಡಭೇರುಂಡ,ಧ್ವಜಸ್ತಂಭವು ಮೊದಲಾದವು ಜೈನ ಪಾರ್ಶ್ವನಾಥ ಬಸದಿ, ಮುಸ್ಲಿಂ ಮಸೀದಿಗಳಿವೆ. ಅಲ್ಲದೆ ಜಿಲ್ಲೆಯ ಅತಿ ದೊಡ್ಡ ಕೆರೆಯಾದ ಹಿರೇಕೆರೆ ಆಕರ್ಷಕವಾಗಿದೆ. ಕುವೆಂಪು ವಿಶ್ವವಿದ್ಯಾನಿಲಯಕ್ಕೆ ಸೇರಿರುವ ವಸ್ತು ಸಂಗ್ರಹಾಲಯವೊಂದಿದ್ದು ಕೆಳದಿ ಇತಿಹಾಸ ಕುರಿತಂತೆ ಸಂಶೋಧನೆ ನಡೆಸುತ್ತಿದೆ.
 
ಹೊನ್ನೆಮರಡು
ತಾಲ್ಲೂಕು: ಸಾಗರ
ತಾಲ್ಲೂಕು ಕೇಂದ್ರದಿಂದ: ೨೫ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೯೯ ಕಿ.ಮೀ

ಸಾಗರದಿಂದ ಸುಮಾರು ೨೦ ಕಿ.ಮೀ. ದೂರದಲ್ಲಿದೆ. ಈಜು ಪ್ರಿಯರಿಗೆ ಮೋಜಿನ ಸ್ಥಳ. ಸಾಗರದ ಸಮೀಪ ತಾಳಗುಪ್ಪಕ್ಕೆ ಹತ್ತಿರದಲ್ಲಿದೆ. ಇಲ್ಲಿ ಹಲವು ದ್ವೀಪಗಳಿದ್ದು ಪ್ರವಾಸಿಗರನ್ನು ಆಕರ್ಷಿಸುತ್ತದೆ. ಇಲ್ಲಿ ಜಲ ಕ್ರೀಡೆ (water Sport) ಗಳಿಗೆ ಅವಕಾಶವಿದೆ. ಶರಾವತಿ ಹಿನ್ನೀರಿನಲ್ಲಿ ಮುಳುಗಡೆಯಾದ ಪ್ರದೇಶವು ಅನೇಕ ದ್ವೀಪಗಳಿಂದ ಕೂಡಿದೆ.
ತೀರ್ಥಹಳ್ಳಿ ತಾಲ್ಲೂಕು ಪ್ರವಾಸಿ ತಾಣಗಳು : ಆಗುಂಬೆ, ಕುಂದಾದ್ರಿ, ಮಂಡಗದ್ದೆ, ಕುಪ್ಪಳ್ಳಿ-ಕವಿಶೈಲ, ಸಿಬ್ಬಲು ಗುಡ್ಡೆ, ಮೃಗವಧೆ, ಅಂಬುತೀರ್ಥ, ಅಚ್ಚಕನ್ನೆ ಜಲಪಾತ, ಕವಲೇದುರ್ಗ
ಆಗುಂಬೆ
ತಾಲ್ಲೂಕು: ತೀರ್ಥಹಳ್ಳಿ
ತಾಲ್ಲೂಕು ಕೇಂದ್ರದಿಂದ: ೩೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೯೦ ಕಿ.ಮೀ

ದಕ್ಷಿಣ ಭಾರತದ ಚಿರಾಪುಂಜಿ ಎಂದೇ ಹೆಸರಾದ ಆಗುಂಬೆಯ ಮಳೆಯನ್ನು ನೆನೆದರೆ ಮೈ ಜುಮ್ಮೆನುತ್ತದೆ. ಅಂತೆಯೇ ಅಲ್ಲಿನ ಸುಂದರ ಸೂರ್ಯಾಸ್ತ ಕೂಡ ಅನನ್ಯ ಅನುಭವ ನೀಡುವುದು. ಅದನ್ನು ನೋಡಿದಷ್ಟೂ ನೋಡಬೇಕೆನಿಸುವುದು. ನವೆಂಬರ್ ನಿಂದ ಜನವರಿವರೆಗೆ ಸೂರ್ಯಾಸ್ತಮಾನ ಸವಿಯಲು ಸಕಾಲ. ಸಮುದ್ರ ಮಟ್ಟದಿಂದ ೮೨೬ ಮೀಟರ್ ಎತ್ತರವಿದ್ದು ವಾರ್ಷಿಕ ೬೫೦ ಮಿ.ಮೀ ಮಳೆ ಬೀಳುತ್ತದೆ. ಆಗುಂಬೆಯ ಘಾಟಿ ರಸ್ತೆಯು ಪ್ರಯಾಣಿಕರಿಗೆ ಮೈ ಜುಮ್ಮೆನಿಸುವ ಅನುಭವವನ್ನು ನೀಡುತ್ತದೆ. ಆಗುಂಬೆಯ ಗೋಪಾಲಕೃಷ್ಣ ಸ್ವಾಮಿ ದೇವಾಲಯ, ಸನಿಹದ ಒನಕೆ ಅಬ್ಬಿ ಜಲಪಾತ, ಜೋಗಿಗುಂಡಿ, ಇವೆಲ್ಲ ಪ್ರಕೃತಿಯ ಅನುಪಮ ಸುಂದರ ತಾಣಗಳು. ಒಂದು ದಿನದ ಪ್ರವಾಸಕ್ಕೆ ಆಗುಂಬೆ ಹೇಳಿ ಮಾಡಿದ ಸ್ಥಳ. ಗದ್ದಲ ರಹಿತ ಪ್ರಕೃತಿಯ ಒಡನಾಟ ಚಿತ್ತಕ್ಕೆ ಮುದ ನೀಡುವುದರ ಜೊತೆಗೆ ನಾಳಿನ ಬದುಕಿನೊಂದಿಗೆ ಹೋರಾಡಲು ಹೊಸ ಚೈತನ್ಯವನ್ನು ನೀಡುತ್ತದೆ.
ಸಹ್ಯಾದ್ರಿ ಗಿರಿ ಶೃಂಗಗಳಿಂದ ಹಚ್ಚಹಸುರಿನಿಂದ ನಿತ್ಯ ಹರಿದ್ವರ್ಣ ಕಾನನದಿಂದ ಆವರಿಸಿರುವ ಈ ಸ್ಥಳವು ಬೆಂಗಳೂರು ಕೇಂದ್ರದಿಂದ ೩೬೪ ಕಿ.ಮೀ. ಶಿವಮೊಗ್ಗ ಜಿಲ್ಲಾ ಕೇಂದ್ರದಿಂದ ೯೦ ಕಿ.ಮೀ ಮತ್ತು ತೀರ್ಥಹಳ್ಳಿ ತಾಲ್ಲೂಕು ಕೇಂದ್ರದಿಂದ ೩೦ ಕಿ.ಮೀ ದೂರದಲ್ಲಿದೆ. ಶಿವಮೊಗ್ಗದಿಂದ ಉಡುಪಿಗೆ ಹೋಗುವ ಮಾರ್ಗದಲ್ಲಿ ಈ ಸ್ಥಳ ಸಿಗುತ್ತದೆ.
ಕುಂದಾದ್ರಿ
ತಾಲ್ಲೂಕು: ತೀರ್ಥಹಳ್ಳಿ
ತಾಲ್ಲೂಕು ಕೇಂದ್ರದಿಂದ: ೨೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೦ ಕಿ.ಮೀ

ಇದು ಒಂದು ಜೈನ ತೀರ್ಥಯಾತ್ರಾ ಸ್ಥಾಳ. ತೀರ್ಥಹಳ್ಳಿ ಆಗುಂಬೆ ರಸ್ತೆಯಲ್ಲಿ ಗುಡ್ಡಕೇರಿಯಿಂದ ಎಡಕ್ಕೆ ತಿರುಗಿದರೆ ಕುಂದಾದ್ರಿ ಪರ್ವತದ ದರ್ಶನವಾಗುತ್ತದೆ. ಕೊಂದ ಕುಂದಾಚಾರ್ಯರೆಂಬ ಮುನಿಗಳು ನೆಲಸಿದ ಆದ್ರಿ, ಕುಂದಾದ್ರಿ, ತಲೆ ಎತ್ತಿ ನೋಡಿದರೂ ತುದಿಕಾಣದ ಕುಂದಾದ್ರಿ ಚಾರಣಕ್ಕೆ ಹೇಳಿ ಮಾಡಿಸಿದ ಜಾಗ. ಸುತ್ತೆಲ್ಲಾ ಅಡಿಕೆ ತೋಟಗಳು ಹಸಿರು ಚಾಪೆಯಂತೆ ಹರಡಿದೆ. ಕುಂದಾದ್ರಿಯ ತುದಿಯವರೆಗೂ ಇತ್ತೀಚೆಗೆ ವಾಹನ ಮಾರ್ಗವಿದ್ದರೂ ಬೆಟ್ಟವನ್ನು ಕಾಲುದಾರಿಯಲ್ಲಿ ಹತ್ತುವುದೇ ಒಂದು ಮಜ. ಜೊತೆಗೆ ಹೊಟ್ಟೆ ತುಂಬಾ ಏನಾದರೂ ತಿನ್ನಲು ತರದಿದ್ದರೆ ಈ ಪ್ರವಾಸ ಪ್ರಯಾಸವಾಗಿ ಮಜ-ಸಜವಾದೀತು ಜೋಕೆ. ಮೆಟ್ಟಿಲುಗಳನ್ನು ಏರಿ ಕುಂದಾದ್ರಿ ತುದಿಯನ್ನು ತಲುಪಿದಾಗ ಪಾರ್ಶ್ವನಾಥ ಚೈತ್ಯಾಲಯದ ಎಡಭಾಗದಲ್ಲಿ ಸಿಹಿನೀರಿನ ಕೊಳವೆ ಇದೆ. ಎಂತಹ ಬೇಸಿಗೆಯಲ್ಲೂ ಬತ್ತದ ನೀರು ಇಲ್ಲಿಗೊಂದು ವರ. ಕಡಲ ತಡಿಯ ಕನ್ಯಾಕುಮಾರಿಯಂತೆ ಸೂರ್ಯೋದಯ ಸೂರ್ಯಾಸ್ತಗಳ ವೀಕ್ಷಣೆಗೆ ಹೇಳಿ ಮಾಡಿಸಿದ ಜಾಗ.
 
ಮಂಡಗದ್ದೆ
ತಾಲ್ಲೂಕು: ತೀರ್ಥಹಳ್ಳಿ
ತಾಲ್ಲೂಕು ಕೇಂದ್ರದಿಂದ: ೩೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೩೦ ಕಿ.ಮೀ

ಕರ್ನಾಟಕ ರಾಜ್ಯದ ಪ್ರಸಿದ್ಧ ಪಕ್ಷಿಧಾಮಗಳಲ್ಲಿ ಇದು ಒಂದಾಗಿದೆ. ಪಕ್ಷಿ ಪ್ರಿಯರಿಗೆ ಇದು ನಿಸರ್ಗ ರಮಣೀಯ ಸ್ಥಳವಾಗಿದೆ. ಈ ಸ್ಥಳವು ತುಂಗಾ ನದಿಯ ಮಧ್ಯ ಭಾಗದಲ್ಲಿ ನಡುಗದ್ದೆಯಲ್ಲಿ ಇರುತ್ತದೆ. ಇಲ್ಲಿಗೆ ರಷ್ಯ ಮತ್ತು ಸೈಬೀರಿಯಾ ಪ್ರದೇಶದಿಂದ ಕೊಕ್ಕರೆ, ಬೆಳ್ಳಕ್ಕಿ, ನೀರು ಕಾಗೆ, ನೀರು ನವಿಲು, ಸ್ನೇಕ್ ಬರ್ಡ್, ಸ್ಪೂನ್ ಬರ್ಡ್ ಮುಂತಾದ ಪಕ್ಷಿಗಳು ಇಲ್ಲಿಗೆ ಆಗಮಿಸಿ ಗೂಡು ಕಟ್ಟಿ ಸಂತಾನ ಅಭಿವೃದ್ಧಿ ಮಾಡುತ್ತವೆ. ಮೇ ನಿಂದ ನವೆಂಬರ್ ವರೆಗೆ ವೀಕ್ಷಣೆ ಉತ್ತಮ ಸಮಯ.
 
ಕುಪ್ಪಳ್ಳಿ-ಕವಿಶೈಲ
ತಾಲ್ಲೂಕು: ತೀರ್ಥಹಳ್ಳಿ
ತಾಲ್ಲೂಕು ಕೇಂದ್ರದಿಂದ: ೨೧ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೫ ಕಿ.ಮೀ

ರಾಷ್ಟ್ರಕವಿ, ಜ್ಞಾನಪೀಠ ಪ್ರಶಸ್ತಿ ಪುರಸ್ಕೃತ, ವಿಶ್ವಮಾನವರೆಂಬ ಹೆಸರಿನಿಂದ ಪ್ರಖ್ಯಾತರಾದ ಕುವೆಂಪು ಅವರ ಕವಿಹೃದಯಕ್ಕೆ ಚೇತನವಿತ್ತ ಮಲೆನಾಡಿನ ಒಂದು ಪುಟ್ಟಹಳ್ಳಿ. ಅದರ ಸನಿಹದ ಒಂದು ಎತ್ತರವಾದ ಬೆಟ್ಟ ಕವಿಶೈಲ ನೋಡಬೇಕಾದ ಸ್ಥಳ. ಕುವೆಂಪು ಅವರು ಆಡಿ ಬೆಳೆದ ಭವ್ಯ ಮನೆ. ನೋಡಲು ಲಭ್ಯ ಪ್ರಸ್ತುತ ಈ ಮನೆಯು ಕುವೆಂಪುರವರ ನೆನಪನ್ನು ಮರುಕಳಿಸಲು ಅವರ ಜೀವನಕ್ಕೆ ಸಂಬಂಧಿಸಿದ ವಸ್ತುಗಳು ಪುಸ್ತಕಗಳು ಮತ್ತು ಪ್ರಶಸ್ತಿಗಳನ್ನು ಸಂಗ್ರಹಿಸಿ ವಸ್ತು ಸಂಗ್ರಹಾಲಯವನ್ನಾಗಿ ಮಾಡಲಾಗಿದೆ. ಇಲ್ಲಿಯ ಪಕ್ಕದಲ್ಲಿ ಕವಿಶೈಲವಿದ್ದು ಕುವೆಂಪುರವರಿಗೆ ಸ್ಪೂರ್ತಿ ನೀಡಿದ ತಾಣ ಎಲ್ಲೆಲ್ಲಿ ನೋಡಿದರೂ ಸಾಲು ಸಾಲು ಗಿರಿಪಂಕ್ತಿ. ಈ ತಾಣದ ಪ್ರಕೃತಿಯ ಸೌಂದರ್ಯ ಆಸ್ವಾದಿಸಿದ ಕುವೆಂಪು, ಬಿ.ಎಂ.ಶ್ರೀ. ಮುಂತಾದ ಕನ್ನಡದ ಹೆಸರಾಂತ ಕವಿಗಳು ಕುಳಿತ ಜಾಗ ಇದಾಗಿದೆ. ಪ್ರಸ್ತುತ ಇಲ್ಲಿ ಕುವೆಂಪುರವರ ಸಮಾಧಿಯನ್ನು ನೋಡಬಹುದಾಗಿದೆ. ಹಂಪಿ ವಿಶ್ವವಿದ್ಯಾಲಯದ ಅಧ್ಯಯನ ಕೇಂದ್ರ ಇಲ್ಲಿ ಕಂಡು ಬರುತ್ತದೆ.
ಈ ಸ್ಥಳವು ಬೆಂಗಳೂರು ಕೇಂದ್ರದಿಂದ ೩೪೯ ಕಿ.ಮೀ ದೂರದಲ್ಲಿದೆ. ತೀರ್ಥಹಳ್ಳಿಯಿಂದ ಕೊಪ್ಪಕ್ಕೆ ಹೋಗುವ ಮಾರ್ಗದಲ್ಲಿ ಈ ಸ್ಥಳ ಸಿಗುತ್ತದೆ.
 
ಸಿಬ್ಬಲು ಗುಡ್ಡೆ
ತಾಲ್ಲೂಕು: ತೀರ್ಥಹಳ್ಳಿ
ತಾಲ್ಲೂಕು ಕೇಂದ್ರದಿಂದ: ೧೫ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೭೫ ಕಿ.ಮೀ
ಸಿದ್ಧಋಷಿ ತಪಸ್ಸಿನ ಈ ಸ್ಥಳಕ್ಕೆ ೩೦೦ ವರ್ಷದ ಇತಿಹಾಸವಿದ್ದು ಚಿಬ್ಬಲುಗುಡ್ಡೆ ಎಂದು ಕರೆಯಲ್ಪಡುತ್ತದೆ. ಈ ಸ್ಥಳವು ಬೆಂಗಳೂರು ಕೇಂದ್ರದಿಂದ ೩೮೬ ಕಿ.ಮೀ ತೀರ್ಥಹಳ್ಳಿಯಿಂದ ಕಟ್ಟೆಹಕ್ಕಲಿಗೆ ಹೋಗುವ ಮಾರ್ಗದಲ್ಲಿ ಈ ಸ್ಥಳ ಸಿಗುತ್ತದೆ. ಶ್ರೀ ಸಿದ್ಧಿವಿನಾಯಕನ ದಿವ್ಯ ಸನ್ನಿಧಿಯಾದ ಇಲ್ಲಿ ವಿನಾಯಕನನ್ನು ಬೇಡಿಕೊಂಡರೆ ಚಿಬ್ಬು(ಸಿಬ್ಬು) ಹೋಗುತ್ತದೆ ಎಂಬ ಕಾರಣದಿಂದ ಸಿಬ್ಬಲುಗುಡ್ಡೆ ಎಂಬ ಹೆಸರು ಬಂದಿದೆ ಎನ್ನುವ ಐತಿಹ್ಯವಿದೆ. ತುಂಗಾನದಿಯ ಈ ತೀರದ ಈ ಸ್ಥಳದಲ್ಲಿ ನದಿಯಲ್ಲಿ ದೊಡ್ಡ ದೊಡ್ಡ ಮೀನುಗಳು ಗುಂಪು ಕಂಡುಬರುತ್ತದೆ. ಇವುಗಳಿಗೆ ಮಂಡಕ್ಕಿ(ಪೂರಿ) ಹಾಕುವುದೇ ಒಂದು ಖುಷಿ. “ರಾಷ್ಟ್ರಕವಿ ಕುವೆಂಪುರವರು ದೇವರು ರುಜು ಮಾಡಿದನು” ಎಂಬ ಕವಿತೆಯನ್ನು ಈ ಪರಿಸರದ ಪ್ರೇರಣೆಯಿಂದ ಬರೆದಿರುತ್ತಾರೆ.
 
ಮೃಗವಧೆ
ತಾಲ್ಲೂಕು: ತೀರ್ಥಹಳ್ಳಿ
ತಾಲ್ಲೂಕು ಕೇಂದ್ರದಿಂದ: ೨೫ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೫ ಕಿ.ಮೀ

ಶ್ರೀರಾಮ ಲಕ್ಷ್ಮಣ ಸೀತೆ ಇವರು ವನವಾಸದಲ್ಲಿದ್ದಾಗ ಮಾಯಾ ಜಿಂಕೆಯೊಂದು ಕಾಣಿಸಿಕೊಂಡಾಗ ಆ ಜಿಂಕೆಯೇ ಬೇಕೆಂದು ಸೀತೆ ಹಠ ಹಿಡಿದಾಗ ಬೆನ್ನಟ್ಟಿ ಹೋದ ರಾಮ ಮಾಯಾಮೃಗ ಮಾರೀಚನನ್ನು ಬಾಣದಿಂದ ಕೊಂದ ಸ್ಥಳವೇ ಮೃಗವಧೆ. ಈ ಸ್ಥಳವು ಬ್ರಾಹ್ಮೀ ನದಿಯ ( ಹಳ್ಳ) ದಂಡೆಯಲ್ಲಿದೆ. ಈ ಸ್ಥಳವು ಬೆಂಗಳೂರು ಕೇಂದ್ರದಿಂದ ೩೫೯ ಕಿ.ಮೀ ಶಿವಮೊಗ್ಗ ಜಿಲ್ಲಾ ಕೇಂದ್ರದಿಂದ ೮೫ ಕಿ.ಮೀ ಮತ್ತು ತೀರ್ಥಹಳ್ಳಿ ತಾಲ್ಲೂಕು ಕೇಂದ್ರದಿಂದ ೨೫ ಕಿ.ಮೀ ದೂರದಲ್ಲಿದೆ. ತೀರ್ಥಹಳ್ಳಿಯ ಕೊನೆಯ ಗಡಿ ಗ್ರಾಮವಾದ ಇದು ಕೊಪ್ಪದಿಂದ ೨೩ ಕಿ.ಮೀ ದೂರದಲ್ಲಿದ್ದು ಇಲ್ಲಿರುವ ಶ್ರೀ ಮಲ್ಲಿಕಾರ್ಜುನ ದೇವಾಲಯವನ್ನು ಶ್ರೀ ರಾಮನು ಪ್ರತಿಷ್ಠಾಪಿಸಿದ ಎಂಬ ಪ್ರತೀತಿ ಇದೆ. ಇಲ್ಲಿನ ಕಳಸದಲ್ಲಿನ ಶಾಸನದಲ್ಲಿ ಹೀಗೆ ಬರೆದಿದೆ.
“ಸ್ವಸ್ತಿಶ್ರೀ ವಿಜಯಾಭ್ಯುದಯ ಶಾಲಿವಾಹನ ಶಕ ವರುಷ ೧೬೫ ಕೀಲಿಕೆ ಸಂವತ್ಸರದ ಕಾರ್ತಿಕಾ ೧೫ ಉಮೃಗವಸೆ ಮಲ್ಲಿಕಾರುನ ಸ್ವಾಮಿಯವರಿಗೆ ಶ್ರೀಮತ್ ಕೆಳದಿ ಸೋಮಶೇಖರ ನಾಯಕರ ಭಕ್ತಿಯಲ್ಲಿ ಸಮರ್ಪಿಸಿದ ಸುವರ್ಣ ಕಳಸ”. ಈ ಶಾಸನದ ಕಾಲ ಕ್ರಿ.ಶ. ೧೭೨೮
 
ಅಂಬುತೀರ್ಥ
ತಾಲ್ಲೂಕು: ತೀರ್ಥಹಳ್ಳಿ
ತಾಲ್ಲೂಕು ಕೇಂದ್ರದಿಂದ: ೪೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೧೦೦ ಕಿ.ಮೀ
 

ವನವಾಸದಲ್ಲಿದ್ದ ಸೀತಾಮಾತೆ ತೀವ್ರ ಬಾಯಾರಿಕೆಯಾದಾಗ ಶ್ರೀರಾಮನು ಅಂಬನ್ನು (ಬಾಣ) ಭೂಮಿಗೆ ಬಿಟ್ಟಾಗ ತೀರ್ಥ ಚಿಮ್ಮಿತು. ಅದುವೇ ಅಂಬುತೀರ್ಥವಾಗಿ ಪರಿಣಮಿಸಿದೆ. ಈ ತೀರ್ಥವೇ ಶರಾವತಿ ನದಿಯ ಉಗಮ ಸ್ಥಳವಾಗಿದೆ. ಇಲ್ಲಿ  ವರ್ಷವಿಡೀ ನೀರು ಬರುತ್ತಿರುತ್ತದೆ. ಇದುವರೆಗೂ ಬತ್ತಿದ ಇತಿಹಾಸವಿಲ್ಲ. ಈ ಸ್ಥಳವು ಬೆಂಗಳೂರು ಕೇಂದ್ರದಿಂದ ೩೫೨ ಕಿ.ಮೀ ಶಿವಮೊಗ್ಗ ಜಿಲ್ಲಾ ಕೇಂದ್ರದಿಂದ ೧೦೦ ಕಿ.ಮೀ ಮತ್ತು ತೀರ್ಥಹಳ್ಳಿ ತಾಲ್ಲೂಕು ಕೇಂದ್ರದಿಂದ ೪೦ ಕಿ.ಮೀ ದೂರದಲ್ಲಿದೆ. ತೀರ್ಥಹಳ್ಳಿಯಿಂದ ಹೊಸನಗರಕ್ಕೆ ಹೋಗುವ ಮಾರ್ಗದಲ್ಲಿ ಈ ಸ್ಥಳ ಸಿಗುತ್ತದೆ.
 
ಅಚ್ಚಕನ್ನೆ ಜಲಪಾತ
ತಾಲ್ಲೂಕು: ತೀರ್ಥಹಳ್ಳಿ
ತಾಲ್ಲೂಕು ಕೇಂದ್ರದಿಂದ: ೨೧ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೨ ಕಿ.ಮೀ

ಅಂಬುತೀರ್ಥದಲ್ಲಿ ಉದಯಿಸಿದ ಶರಾವತಿ ಇಲ್ಲಿಂದ ೫ ಕಿ.ಮೀ ದೂರದಲ್ಲಿದೆ. ಪ್ರಥಮ ಬಾರಿಗೆ ಏಳು ಅಡಿ ಎತ್ತರದಿಂದ ಜಲಪಾತವಾಗಿ ಶರಾವತಿ ನದಿ ಇಲ್ಲಿ ಧುಮುಕುತ್ತದೆ. ಇದೇ ಅಚ್ಚಕನ್ಯೆ ಜಲಪಾತ. ನೋಡಲು ನಯನ ಮನೋಹರವಾಗಿದೆ. ಶಿವಮೊಗ್ಗ ಜಿಲ್ಲಾ ಕೇಂದ್ರದಿಂದ ೮೨ ಕಿ.ಮೀ ಮತ್ತು ತೀರ್ಥಹಳ್ಳಿ ತಾಲ್ಲೂಕು ಕೇಂದ್ರದಿಂದ ೨೧ ಕಿ.ಮೀ ದೂರದಲ್ಲಿದೆ. ತೀರ್ಥಹಳ್ಳಿಯಿಂದ ಹೊಸನಗರಕ್ಕೆ ಹೋಗುವ ಮಾರ್ಗದಲ್ಲಿ ಈ ಸ್ಥಳ ಸಿಗುತ್ತದೆ. ಸೆಪ್ಟೆಂಬರ್ ನಿಂದ ಡಿಸೆಂಬರ್ ವರೆಗೂ ನೋಡುವ ಸಮಯ.
 
ಕವಲೇದುರ್ಗ
ತಾಲ್ಲೂಕು: ತೀರ್ಥಹಳ್ಳಿ
ತಾಲ್ಲೂಕು ಕೇಂದ್ರದಿಂದ: ೨೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೦ ಕಿ.ಮೀ

ಮಲ್ಲವ ಸಾಮ್ರಾಜ್ಯದ ರಾಜ ವೆಂಕಟಪ್ಪ ನಾಯಕ ಆಳಿದ ಪ್ರದೇಶ ಇದಾಗಿದೆ. ಪಶ್ಚಿಮ ಘಟ್ಟದ ಗಿರಿಕಂದರಗಳಿಂದ ಆವೃತವಾದ ಈ ಪ್ರದೇಶ ದ್ಯೂಮ್ನ ಋಷಿಗಳು ತಪಸ್ಸು ಮಾಡಿದ ಸ್ಥಳವಾಗಿದೆ. ಪಾಂಡವರು ವನವಾಸ ಮಾಡಿದ ಈ ಸ್ಥಳವನ್ನು ಕವಲೇದುರ್ಗ, ಕಪಿಲೇದುರ್ಗ, ಕಾವಲುದುರ್ಗ, ಭುವನಗಿರಿದುರ್ಗ ಎಂಬ ಹೆಸರುಗಳಿಂದ ಕರೆಯುತ್ತಾರೆ. ತೀರ್ಥಹಳ್ಳಿಯಿಂದ ಹೊಸನಗರಕ್ಕೆ ಹೋಗುವ ಮಾರ್ಗದಲ್ಲಿ ಈ ಸ್ಥಳ ಸಿಗುತ್ತದೆ.
ಇಲ್ಲಿ ನೋಡತಕ್ಕ ಸ್ಥಳಗಳೆಂದರೆ ಶ್ರೀ ಲಕ್ಷ್ಮೀನಾರಾಯಣ ದೇವಾಲಯ, ಬಯಲು ಬಸವ, ಗದಾತೀರ್ಥ ಶಿಖರೇಶ್ವರ ದೇವಾಲಯ, ತಿಮ್ಮಣ್ಣ ನಾಯಕ ಕೆರೆ, ಬಹು ಸುಂದರ ಕಲ್ಯಾಣ ಮಹಲ್, ಮಾರಿಕಾಂಬ ದೇವಾಲಯ ಎಣ್ಣೆ ಮತ್ತು ತುಪ್ಪದ ಬಾವಿ, ಹಾಗೂ ಐತಿಹಾಸಿಕ ಕೋಟೆ.
ಶಿವಮೊಗ್ಗ ತಾಲ್ಲೂಕು ಪ್ರವಾಸಿ ತಾಣಗಳು : ಶಿವಪ್ಪನಾಯಕ ಅರಮನೆ, ತ್ಯಾವರೆಕೊಪ್ಪ, ಸೇಕ್ರೆಡ್ ಹಾರ್ಟ್ ಚರ್ಚ್, ಕೂಡಲಿ ಕ್ಷೇತ್ರ, ಆನೆ ಬಿಡಾರ ಸಕ್ರೆ ಬೈಲು
ಶಿವಪ್ಪನಾಯಕ ಅರಮನೆ, ವಸ್ತು ಸಂಗ್ರಹಾಲಯ
ತಾಲ್ಲೂಕು: ಶಿವಮೊಗ್ಗ
ತಾಲ್ಲೂಕು ಕೇಂದ್ರದಿಂದ: ೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೦ ಕಿ.ಮೀ

ಕೆಳದಿ ಶಿವಪ್ಪನಾಯಕ ಅರಮನೆ ಆವರಣದಲ್ಲಿ ಶರಾವತಿ, ವರಾಹಿ ಯೋಜನೆಯಲ್ಲಿ ಮುಳುಗಡೆಯಾದ ಸ್ಥಳಗಳಲ್ಲಿದ್ದ ಐತಿಹಾಸಿಕ ಕುರುಹುಗಳನ್ನು ಸಂಗ್ರಹಿಸಿ ಪ್ರದರ್ಶನಕ್ಕೆ ಇಡಲಾಗಿದೆ. ಕೆಳದಿ ಅರಸರ ಕಾಲದಲ್ಲಿ ಬಳಸುತ್ತಿದ್ದ ಕತ್ತಿ, ಗುರಾಣಿ, ಬಟ್ಟೆ, ತಾಮ್ರಘಟ ಇತ್ಯಾದಿಗಳು ಈ ವಸ್ತುಸಂಗ್ರಹಾಲಯದಲ್ಲಿದೆ. ಪಕ್ಕದಲ್ಲಿ ಶ್ರೀ ಸೀತಾರಾಮಾಂಜನೇಯರ ದೇವಸ್ಥಾನ, ಶ್ರೀ ಲಕ್ಷ್ಮೀ ನಾರಾಯಣ ದೇವಸ್ಥಾನ, ಗುಡ್ಡೇಕಲ್ ಶ್ರೀ ಸಿದ್ದೇಶ್ವರ ದೇವಾಲಯ ಇದೆ.
ತ್ಯಾವರೆಕೊಪ್ಪ
ತಾಲ್ಲೂಕು: ಶಿವಮೊಗ್ಗ
ತಾಲ್ಲೂಕು ಕೇಂದ್ರದಿಂದ: ೮ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮ ಕಿ.ಮೀ

ಶಿವಮೊಗ್ಗ ಸಾರರ ರಸ್ತೆಯಲ್ಲಿರುವ ತ್ಯಾವರೆಕೊಪ್ಪ ಶಿವಮೊಗ್ಗದಿಂದ ಸುಮಾರು ೮ ಕಿಮೀ ದೂರದಲ್ಲಿದೆ. ಶಿವಮೊಗ್ಗ ಪ್ರವಾಸೋದ್ಯಮ ನಕ್ಷೆಯಲ್ಲಿ ತ್ಯಾವರೆಕೊಪ್ಪ ಹುಲಿಧಾಮಕ್ಕೆ ಉತ್ತಮ ಸೇರ್ಪಡೆಯಾಗಿದೆ. ಹುಲಿ, ಸಿಂಹಗಳ ಅಭಯಾರಣ್ಯ, ವನ್ಯಧಾಮ, ಕಾಡಿನ ರಾಜನ ಗತ್ತು, ಗಾಂಭೀರ್ಯ, ಹುಲಿಯ ಗಂಭೀರ ನಡಿಗೆಯನ್ನು ಇಲ್ಲಿ ಅನುಭವಿಸಬಹುದು. ಪ್ರವಾಸಿಗರು ನೋಡಲೇಬೇಕಾದ ವನ್ಯ ಪ್ರಾಣಿಧಾಮ ಇದು. ಇಲ್ಲಿ ೧೫ ಹುಲಿ, ೩ ಸಿಂಹ ಇದೆ, ೮ ಚಿರತೆ, ೧ ಕತ್ತೆ ಕಿರಬ, ೬ ನರಿ, ೩೩ ಜಿಂಕೆ, ೩೩ ಕಡವೆ, ೩೧ ಕೃಷ್ಣಮೃಗ, ೩ ಮೊಸಳೆ, ೨ ಮುಳ್ಳು ಹಂದಿ, ೨ ಹೆಬ್ಬಾವು, ೪ ನವಿಲುಗಳಿವೆ. ಇದು ೨೦೦ ಹೆಕ್ಟೇರ್ ವಿಸ್ತೀರ್ಣವನ್ನು ಹೊಂದಿದೆ. ಅಲ್ಲದೆ ಹಲವು ಕಾಡು ಪ್ರಾಣಿಗಳಿವೆ.
 
ಸೇಕ್ರೆಡ್ ಹಾರ್ಟ್ ಚರ್ಚ್
ತಾಲ್ಲೂಕು: ಶಿವಮೊಗ್ಗ
ತಾಲ್ಲೂಕು ಕೇಂದ್ರದಿಂದ: ೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೦ ಕಿ.ಮೀ 

ಶಿವಮೊಗ್ಗ ಸಂಸ್ಕೃತಿ, ಕಲೆ ರಾಜಕೀಯ ಮತ್ತು ಧರ್ಮಕ್ಕೂ ತವರೂರಾಗಿದೆ. ಇದಕ್ಕೆ ಬಹಳ ಸೊಗಸಾದ ಉದಾಹರಣೆ ಎಂದರೆ ಸೇಕ್ರೆಡ್ ಹಾರ್ಟ್ ಚರ್ಚ್. ಈ ಹಿಂದೆ ಸಣ್ಣ ಕಟ್ಟಡದಲ್ಲಿ ಇದ್ದ ಚರ್ಚ್ ೨೦೦೧-೦೨ರಲ್ಲಿ ಇದು ಮಹಾ ಸ್ವರೂಪವನ್ನು ಪಡೆದುಕೊಂಡಿದೆ. ಇಂದು ಇದು ಭಾರತದ ಎರಡನೇ ಅತಿ ದೊಡ್ಡ ಚರ್ಚ್ ಎಂಬ ಹೆಗ್ಗಳಿಕೆ ಪಾತ್ರವಾಗಿದೆ. ಈ ಚರ್ಚಿನಲ್ಲಿ ಇಂದು ೫೦೦೦ ಜನರು ಕುಳಿತು ಪ್ರಾರ್ಥನೆ ಸಲ್ಲಿಸಬಹುದಾಗಿದೆ. ಈ ಚರ್ಚ್ ನಗರದ ಹೃದಯ ಭಾಗದಲ್ಲಿದೆ. ಈ ಚರ್ಚನ್ನು ರೋಮನ್ ಗ್ರಾಫಿಕ್ ಶೈಲಿಯಲ್ಲಿ ನಿರ್ಮಿಸಲಾಗಿದೆ. ಚರ್ಚ್ ನ ಒಳಭಾಗದಲ್ಲಿ ಏಸುವಿನ ಜೀವನದ ಪ್ರಮುಖ ಘಟನಾವಳಿಗಳ ತೈಲಚಿತ್ರಗಳು ನಮ್ಮನ್ನು ಕ್ರೈಸ್ತನ ಕಾಲಕ್ಕೆ ಕೊಂಡೊಯ್ಯುತ್ತವೆ. ಈ ಪ್ರಾರ್ಥನಾ ಮಂದಿರದೊಳಗಿನ ಪ್ರಶಾಂತತೆಯು ಯಾರನ್ನಾದರೂ ಆಕರ್ಷಿಸದೆ ಇರಲಾರದು.
 
ಕೂಡಲಿ ಕ್ಷೇತ್ರ
ತಾಲ್ಲೂಕು: ಶಿವಮೊಗ್ಗ
ತಾಲ್ಲೂಕು ಕೇಂದ್ರದಿಂದ: ೧೬ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೧೬ ಕಿ.ಮೀ

ಶಿವಮೊಗ್ಗ ಜಿಲ್ಲೆಯು ನದಿಗಳಿಗೆ ಹೆಸರುವಾಸಿಯಾಗಿದೆ. ತುಂಗಾ, ಭದ್ರಾ, ಶರಾವತಿಗಳೆಂಬ ಮುಖ್ಯ ನದಿಗಳು ಹಾಗೂ ವರದಾ ಮತ್ತು ಕುಮದ್ವತಿ ಎಂಬ ಉಪನದಿಗಳು ಇಲ್ಲಿ ಹರಿದು ಇಲ್ಲಿನ ಜನರಿಗೆ ಆಸರೆಯಾಗಿವೆ. ಆದರೆ ತುಂಗೆ ಮತ್ತು ಭದ್ರೆ ಎಂಬ ಈ ಎರಡೂ ನದಿಗಳು ಪಶ್ಚಿಮ ಘಟ್ಟದ ಸನಿಹದಲ್ಲಿ ಹುಟ್ಟಿ ಸ್ವಲ್ಪ ದೂರ ಸಮಾನಾಂತರವಾಗಿ ಹರಿದು ಒಂದು ಪುಣ್ಯ ಕ್ಷೇತ್ರದಲ್ಲಿ ಒಂದಾಗಿ ಸೇರುತ್ತವೆ. ಆ ಪುಣ್ಯ ಕ್ಷೇತ್ರವೇ “ಕೂಡಲಿ ಕ್ಷೇತ್ರ”.
ಯುಗಾದಿ ಹಬ್ಬ ಮಾರನೇ ದಿನ ಇಲ್ಲಿನ ತುಂಗಾ ಭದ್ರಾ ನದಿಗಳ ಸಂಗಮದ ತುದಿಯಲ್ಲೇ ಇರುವ ಸಂಗಮೇಶ್ವರನ ಜಾತ್ರೆ ಬಹಳ ಅದ್ಧೂರಿಯಿಂದ ನೆರವೇರುತ್ತದೆ. ವಿಜಯ ದಶಮಿಯಂದು ಇಲ್ಲಿನ ಶ್ರೀ ಮಜ್ಜಗದ್ಗುರು ಶಂಕರರ ಶೃಂಗೇರಿ ಮಠದಲ್ಲಿ ಮಾತೆ ಶ್ರೀ ಶಾರದಾಂಬೆಯ ರಥೋತ್ಸವ ನಡೆಯುತ್ತದೆ. ಅಲ್ಲದೆ ಕಾರ್ತಿಕ ಶುದ್ಧ ಹುಣ್ಣಿಮೆಯಂದು ಶ್ರೀ ನರಸಿಂಗ ದೇವರ ರಥೋತ್ಸವ ನಡೆಯುತ್ತದೆ. ಇದರ ಇನ್ನೊಂದು ವಿಶೇಷವೆಂದರೆ ಹಿಂದೂ ಮತ್ತು ಮುಸಲ್ಮಾನರು ಇಲ್ಲಿ ಸಹಬಾಳ್ವೆಯ ಜೀವನ ನಡೆಸುತ್ತಿರುವುದಾಗಿದೆ. ಇದೂ ಕೂಡ ಕೂಡಲಿ ಎಂಬ ಹೆಸರಿಗೆ ನಿಜ ಅರ್ಥ ನೀಡುತ್ತದೆ. ಮಳೆಗಾಲದಲ್ಲಿ ಈ ಎರಡೂ ನದಿಗಳು ತುಂಬಿ ಹರಿದಾಗ ಇದರ ಪಾತ್ರದಲ್ಲಿನ ನೀರು ನಮಗೆ ಸಮುದ್ರವನ್ನು ಕಾಣುವಂತಹ ದೃಶ್ಯವನ್ನು ನೀಡುತ್ತದೆ. ಆನಂತರ ಅದು ತುಂಗಭದ್ರಾ ಎಂಬ ಹೆಸರಿನೊಂದಿಗೆ ಒಂದೇ ನದಿಯಾಗಿ ಹರಿಯುತ್ತದೆ.
 
ಆನೆ ಬಿಡಾರ ಸಕ್ರೆ ಬೈಲು:
ತಾಲ್ಲೂಕು : ಶಿವಮೊಗ್ಗ
ತಾಲ್ಲೂಕು ಕೇಂದ್ರದಿಂದ: ೧೫ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೧೫ ಕಿ.ಮೀ

ಶಿವಮೊಗ್ಗ ನಗರವು ಮಲೆನಾಡಿನ ಹೆಬ್ಬಾಗಿಲು, ಈ ಹೆಬ್ಬಾಗಿಲಿನಿಂದ ಕೊಂಚ ಒಳ ನಡೆದು ತುಂಗಾ ಆಣೆಕಟ್ಟನ್ನು ತಲುಪಿ ಅಲ್ಲಿಂದ ಕೇವಲ ಎರಡು ಕಿಲೋ ಮೀಟರ್ ಮುಂದಕ್ಕೆ ನಡೆದರೆ ನಮಗೆ ದಟ್ಟ ಕಾನನವು ಎದುರುಗೊಳ್ಳುತ್ತದೆ. ಹಾಗೆಯೇ ಅಲ್ಲಿ ಪುಟ್ಟ ಹಳ್ಳಿಯೊಂದು ಎದುರಾಗುತ್ತದೆ. ಈ ಹಳ್ಳಿ ತನ್ನ ಹೆಸರನ್ನು ಇಡೀ ಕರ್ನಾಟಕದಾದ್ಯಂತ ಜನಪ್ರಿಯಗೊಳಿಸಿ ಕೊಂಡಿದೆ ಆ ಹಳ್ಳಿಯೇ “ಸಕ್ರೆ ಬೈಲು” ಆ ಹಳ್ಳಿಯ ಹೆಸರನ್ನು ಅಷ್ಟು ಖ್ಯಾತಿಗೆ ತಂದಿರುವುದು ಅಲ್ಲಿನ ಆನೆಗಳು. ಈ ಪ್ರದೇಶವು ಸಂಪೂರ್ಣವಾಗಿ ಗುಡ್ಡ ಬೆಟ್ಟಗಳಿಂದ ಕೂಡಿದೆ. ಸಕ್ರೆಬೈಲಿನ ಪೂರ್ವಕ್ಕೆ ತುಂಗಾ ಅಣೆಕಟ್ಟು ಮತ್ತು ಪಶ್ಚಿಮಕ್ಕೆ ಶೆಟ್ಟಿಹಳ್ಳೀ ಅಭಯಾರಣ್ಯವಿದೆ.
ಈ ಬಿಡಾರದಲ್ಲಿ ಆನೆಯನ್ನು ಪಳಗಿಸುವ ಮಾವುತರುಗಳು ಇದ್ದಾರೆ. ಆನೆಗಳು ರಾತ್ರಿಯಿಡೀ ಅರಣ್ಯದಲ್ಲಿದ್ದು ಬೆಳಗ್ಗೆ ೯-೦೦ ಗಂಟೆಗೆ ಆಣೆಕಟ್ಟೆಯ ಇನ್ನೊಂದು ಅಂಚಿನಲ್ಲಿರುವ ನದಿ ಪಾತ್ರ ಪ್ರದೇಶವಾದ ಈ ಬಿಡಾರಕ್ಕೆ ಬರುತ್ತವೆ. ಇಲ್ಲಿ ಭದ್ರಾ ಅಭಯಾರಣ್ಯದ ಕಡೆಯಿಂದ ಕೆಲವು ಕಾಡಾನೆಗಳು ಆಗಾಗ್ಗೆ ಬರುತ್ತವೆ.
ಈ ಬಿಡಾರವನ್ನು ಭೇಟಿ ಮಾಡಲು ಅವು ಬೆಳಗ್ಗೆ ೯-೦೦ ರಿಂದ ೧೧-೦೦ ಗಂಟೆಗೆ ಅಲ್ಲಿಗೆ ಹೋಗುವುದು ಸೂಕ್ತ. ೧೧-೦೦ ರ ನಂತರ ಆನೆಗಳು ತಿರುಗಿ ಕಾಡಿನ ಕಡೆ ಪ್ರಯಾಣ ಬೆಳಸುತ್ತವೆ. ಈ ಬಿಡಾರದಲ್ಲಿ ಆನೆ ಸವಾರಿ, ಆನೆಗೆ ಸ್ನಾನ ಮಾಡಿಸುವುದನ್ನು ನಾವು ಕೈಗೊಳ್ಳಬಹುದು. ಒಟ್ಟಾರೆ ಈ ಆನೆ ಬಿಡಾರವು ಸಂದರ್ಶಕರಿಗೆ ಮಹದಾನಂದ ನೀಡುವುದರಲ್ಲಿ ಎಳ್ಳಷ್ಟು ಅನುಮಾನವಿಲ್ಲ.
ಹೊಸನಗರ ತಾಲ್ಲೂಕು ಪ್ರವಾಸಿ ತಾಣಗಳು : ಕೊಡಚಾದ್ರಿ, ಬಿದನೂರು (ನಗರ), ದೇವಗಂಗೆ, ಬಿಲ್ಲೇಶ್ವರ, ಶ್ರೀ ಕ್ಷೇತ್ರ ಹೊಂಬುಜ, ಶ್ರೀ ರಾಮಚಂದ್ರಾಪುರ ಮಠ, ಚಕ್ರಾ ಅಣೆಕಟ್ಟು, ಶ್ರೀ ಗುಳುಗುಳಿ ಶಂಕರೇಶ್ವರ ದೇವಾಲಯ
ಕೊಡಚಾದ್ರಿ
ತಾಲ್ಲೂಕು: ಹೊಸನಗರ
ತಾಲ್ಲೂಕು ಕೇಂದ್ರದಿಂದ: ೩೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೧೫೦ ಕಿ.ಮೀ
[image: https://kanaja.karnataka.gov.in/wp-content/uploads/2011/11/14_Shimoga-300x219.jpg]
ಇದು ಹೊಸನಗರ-ಕೊಲ್ಲೂರು ಮಾರ್ಗದಲ್ಲಿದೆ. ಕೊಡಚಾದ್ರಿ ಬೆಟ್ಟ ಚಾರಣ ಪ್ರಿಯರಿಗೆ ಬಹು ಪರಿಚಿತ ಸ್ಥಳ. ಇಲ್ಲಿ ಶಂಕರಾಚಾರ್ಯರು ತಪಸ್ಸು ಮಾಡಿದ ಬಗ್ಗೆ ಪ್ರತೀತಿ ಇದೆ. ಇಲ್ಲಿರುವ ಸರ್ವಜ್ಞ ಪೀಠ ಶಂಕರಾಚಾರ್ಯರು ಪ್ರತಿಷ್ಠಾಪಿಸಿದ ಪೀಠ ಎನ್ನಲಾಗುತ್ತದೆ. ಈ ಬೆಟ್ಟದಿಂದ ಸೂರ್ಯೋದಯ ನೋಡುವುದೇ ಒಂದು ಅದ್ಭುತ. ಚಿತ್ರ ಮೂಲವೆಂಬ ಬೆಟ್ಟ ಕೂಡ ಚಾರಣ ಪ್ರಿಯರಿಗೆ ಹೇಳಿ ಮಾಡಿಸಿದ ಸ್ಥಳ. ಇದು ಆಯುರ್ವೇದ ಗಿಡಮೂಲಿಕೆಗಳ ಆಗರ. ಇಲ್ಲಿ ಹಲವು ಗುಹೆಗಳಿವೆ. ರಾಷ್ಟ್ರದ ವಿವಿಧ ಕಡೆಗಳಿಂದ ಬಂದಂತಹ ಯೋಗಿಗಳು ಇಲ್ಲಿ ಇರುವ ಗುಹೆಗಳಲ್ಲಿ ತಪಸ್ಸು ಮಾಡಿ ಸಿದ್ಧಿ ಪಡೆದುಕೊಂಡು ಹೋಗುತ್ತಾರೆ. ರಾಮತೀರ್ಥ ಎಂಬಲ್ಲಿ ಹರಿಯುವ ನೀರಿನ ಮಧ್ಯೆ ಈಶ್ವರಲಿಂಗ ರಚನೆ ಕಾಣಬಹುದು.
ಬಿದನೂರು (ನಗರ)
ತಾಲ್ಲೂಕು: ಹೊಸನಗರ
ತಾಲ್ಲೂಕು ಕೇಂದ್ರದಿಂದ: ೨೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೫ ಕಿ.ಮೀ

ಕೆಳದಿಯ ನಾಯಕರ ಎರಡನೇ ರಾಜಧಾನಿ ಬಿದನೂರು. ಆಗ ಈ ಸ್ಥಳದಲ್ಲಿ ಒಂದು ಲಕ್ಷ ಮನೆಗಳಿದ್ದರಿಂದ ಇದನ್ನು ನಗರ ಎಂದು ಕರೆಯುತ್ತಾರೆ. ಇಲ್ಲಿ ಅತ್ಯಂತ ವ್ಯವಸ್ಥಿತವಾಗಿ ಕಲ್ಲುಗಳಿಂದ ನಿರ್ಮಿಸಲಾಗಿರುವ ಬೃಹದಾಕಾರದ ಕೋಟೆ ಇದೆ. ಶಿವಪ್ಪನಾಯಕ ಮತ್ತು ಆತನ ವಂಶಸ್ಥರು ಇಲ್ಲಿ ದರ್ಬಾರ್ ನಡೆಸುತ್ತಿದ್ದರು ಎಂಬುದು ಶಾಸನಗಳಿಂದ ತಿಳಿದುಬರುತ್ತದೆ. ಇಲ್ಲಿ ಹಲವು ಪ್ರಾಚೀನ ವಸ್ತುಗಳು, ಅವಶೇಷಗಳು ಕಂಡು ಬರುತ್ತವೆ. ಊರಿನಲ್ಲಿ ಹಲವು ಪ್ರಾಚೀನ ದೇವಾಲಯಗಳು, ಶಾಸನಗಳು, ಕೋಟೆಗಳು ಕಂಡುಬರುತ್ತವೆ.
 
ದೇವಗಂಗೆ
ತಾಲ್ಲೂಕು: ಹೊಸನಗರ
ತಾಲ್ಲೂಕು ಕೇಂದ್ರದಿಂದ: ೨೩ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೮ ಕಿ.ಮೀ

ನಗರ ಪಟ್ಟಣದಿಂದ ೩ ಕಿ.ಮೀ. ದೂರದಲ್ಲಿರುವ ಈ ಸ್ಥಳದಲ್ಲಿ ಈಶ್ವರ ದೇವಾಲಯವಿದೆ. ಸುಂದರವಾದ ಕೊಳಾಯಿ ಇದೆ. ಪಕ್ಕದಲ್ಲಿಯೇ ಸುಂದರವಾದ ೭ ಕಾರಂಜಿಗಳಿದ್ದು ಅವುಗಳಿಂದ ಸದಾ ನೀರು ಹೊರಬರುವ ದೃಶ್ಯ ಕಂಡುಬರುತ್ತದೆ.
 
ಕುಮದ್ವತಿ ನದಿಯ ಉಗಮ ಸ್ಥಾನ
ಬಿಲ್ಲೇಶ್ವರ
ತಾಲ್ಲೂಕು: ಹೊಸನಗರ
ತಾಲ್ಲೂಕು ಕೇಂದ್ರದಿಂದ: ೨೨ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೬೧ ಕಿ.ಮೀ
[image: https://kanaja.karnataka.gov.in/wp-content/uploads/2011/11/17_Shimoga-300x226.jpg]
ಪೌರಾಣಿಕ ಹಿನ್ನಲೆಯಂತೆ ಶಿವಪಾರ್ವತಿಯರು ಇಲ್ಲಿ ಕೊಳವನ್ನು ನಿರ್ಮಿಸಿದರು. ಆದರೆ ಸ್ವಲ್ಪ ಸಮಯದ ನಂತರ ಈ ಕೊಳವನ್ನು ಮುಚ್ಚುವಂತೆ ಶಿವನು ಹನುಮಂತನಿಗೆ ಸೂಚಿಸಿದನು. ಶಿವನ ಸೂಚನೆಯಂತೆ ಹನುಮಂತ ಬೃಹತ್ ಪರ್ವತವೊಂದನ್ನು ತಂದು ಈ ಕೊಳವನ್ನು ಮುಚ್ಚಿದನು. ಮುಚ್ಚುವಾಗ ತನ್ನ ಕೈ ಬೆರಳುಗಳನ್ನು ಹೊರ ತೆಗೆದಾಗ ಐದು ತೀರ್ಥಗಳು ಉದ್ಭವವಾದವು. ಅವುಗಳೇ ದುಮದ್ವತಿ, ಕುಶಾವತಿ, ನರ್ಮದಾ, ತಪತಿ, ಶರ್ಮಣಾವತಿ ಇವುಗಳನ್ನು ನಾವು ಇಂದಿಗೂ ಸೂಕ್ಷ್ಮವಾಗಿ ನೋಡಬಹುದಾಗಿದೆ.
ಮಾರ್ಗ: ತೀರ್ಥಹಳ್ಳಿ-ರಿಪ್ಪನ್ ಪೇಟೆ
 
ಶ್ರೀ ಕ್ಷೇತ್ರ ಹೊಂಬುಜ
ತಾಲ್ಲೂಕು: ಹೊಸನಗರ
ತಾಲ್ಲೂಕು ಕೇಂದ್ರದಿಂದ: ೨೩ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೬೦ ಕಿ.ಮೀ
ಮಾರ್ಗ: ಶಿವಮೊಗ್ಗ, ರಿಪ್ಪನ್ ಪೇಟೆ, ಹೊಂಬುಜ

ಐತಿಹಾಸಿಕ ಹಿನ್ನಲೆಯಂತೆ ಉತ್ತರದ ಮದುರೆಯಿಂದ ಪ್ರಾಣ ಭಯದಿಂದ ಪದ್ಮಾವತಿ ದೇವಿಯ ವಿಗ್ರಹದೊಂದಿಗೆ ಬಂದ ಜಿನದತ್ತರಾಯನಿಗೆ ಪದ್ಮಾವತಿ  ದೇವಿಯು ನಾನು ಇಲ್ಲಿಯೇ ನೆಲೆಸುವುದಾಗಿ ನೀನು ಇಲ್ಲಿಯೇ ರಾಜ್ಯವನ್ನು ಸ್ಥಾಪಿಸು ಎಂಬುದಾಗಿ ಪ್ರೇರಣೆ ನೀಡಿದಳು. ರಾಜ್ಯ ಸ್ಥಾಪಿಸಲು ಬೇಕಾದ ಸಂಪತ್ತನ್ನು ದೊರಕಿಸಲು ರಸಬಾವಿಯೊಂದನ್ನು ಸೃಷ್ಟಿಸಿ ಅದರಲ್ಲಿ ಕಬ್ಬಿಣ ಮುಳುಗಿಸಿದರೆ ಬಂಗಾರ ದೊರೆಯುವಂತೆ ಅನುಗ್ರಹಿಸಿದಳೆಂದು ನಂಬಲಾಗಿದೆ. ಆದ್ದರಿಂದ ಈ ಸ್ಥಳಕ್ಕೆ ಹೊಂಬುಜ (ಬಂಗಾರ ದೊರೆಯುವ ಸ್ಥಳ) ಎಂದು ಹೆಸರಾಯಿತು. ಇಲ್ಲಿರುವ ಶ್ರೀ ಪದ್ಮಾವತಿ ಮತ್ತು ಪಾರ್ಶ್ವನಾಥ ಮಂದಿರಕ್ಕೆ ಸಾವಿರಾರು ಪ್ರವಾಸಿಗರು, ಭಕ್ತಾದಿಗಳು ಬರುತ್ತಾರೆ. ಮುಂದೆ ಗಂಗರ ಸಾಮಂತರಾದ ಸಾಂತರರು ಈ ಹೊಂಬುಜವನ್ನು ರಾಜಧಾನಿಯನ್ನಾಗಿ ಮಾಡಿಕೊಂಡು ಸುಮಾರು ೮೦೦ ವರ್ಷ ಆಳ್ವಿಕೆ ನಡೆಸಿದರು. ಹೊಂಬುಜದಲ್ಲಿ ಹಲವು ಶಾಸನಗಳು, ಕೋಟೆಗಳು, ಪುರಾತನ ದೇವಾಲಯಗಳು ಕಂಡುಬರುತ್ತವೆ. ಇದು ಜೈನರ ಪವಿತ್ರ ಯಾತ್ರಾ ಸ್ಥಳವಾಗಿದೆ.
 
ಶ್ರೀ ರಾಮಚಂದ್ರಾಪುರ ಮಠ
ತಾಲ್ಲೂಕು: ಹೊಸನಗರ
ತಾಲ್ಲೂಕು ಕೇಂದ್ರದಿಂದ: ೧೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೭೫ ಕಿ.ಮೀ

ಆದಿ ಗುರು ಶಂಕರಾಚಾರ್ಯರಿಂದ ಸ್ಥಾಪಿತವಾದ ಮಠ. ಪೌರಾಣಿಕ ಹಿನ್ನಲೆಯಂತೆ ಶ್ರೀರಾಮ ಲಕ್ಷ್ಮಣರು ಈ ಸ್ಥಳಕ್ಕೆ ಬಂದಿದ್ದರು ಎನ್ನುವ ನಂಬಿಕೆ ಇದೆ. ಇಲ್ಲಿ ಶ್ರೀ ರಾಮ, ಸೀತೆ, ಲಕ್ಷ್ಮಣರ ದೇವಾಲಯವಿದೆ. ಸಮೀಪದಲ್ಲಿ ಅಗಸ್ತ್ಯ ತೀರ್ಥವಿದೆ. ದೇಶಿಯ ಗೋ-ತಳೀ ಸಂರಕ್ಷಿಸುವ ಸಲುವಾಗಿ ಅಮೃತಧಾರ ಗೋ-ಸಂರಕ್ಷಣಾ ಕೇಂದ್ರವನ್ನು ಶ್ರೀ ಮಠದ ವತಿಯಿಂದ ನಡೆಸಲಾಗುತ್ತಿದ್ದು, ಹೂವಿನ ವಿವಿಧ ಉತ್ಪನ್ನಗಳೂ, ಹಲವು ಔಷಧಿಗಳನ್ನು ತಯಾರಿಸಲಾಗುತ್ತಿದೆ. ಇಲ್ಲಿರುವ ಗೋ-ಸಂರಕ್ಷಣಾ ಕೇಂದ್ರದಲ್ಲಿ ನಮ್ಮ ದೇಶದಲ್ಲಿರುವ ಎಲ್ಲಾ ತಳಿಯ ಹಸುಗಳನ್ನು ಕಾಣಬಹುದಾಗಿದೆ. ಇಲ್ಲಿ ಅನೇಕ ಶಾಸನಗಳು, ಪುರಾತನ ವಸ್ತುಗಳನ್ನು ಇರಿಸಲಾಗಿದೆ.
 
ಚಕ್ರಾ ಅಣೆಕಟ್ಟು
ತಾಲ್ಲೂಕು: ಹೊಸನಗರ
ತಾಲ್ಲೂಕು ಕೇಂದ್ರದಿಂದ: ೩೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೯೫ ಕಿ.ಮೀ

ಲಿಂಗನಮಕ್ಕಿ ಜಲಾಶಯದ ಹಿನ್ನೀರು ಉಳಿಸಲು ಮತ್ತು ನೀರು ವ್ಯರ್ಥವಾಗಿ ದಕ್ಷಿಣ ಕನ್ನಡ ಜಿಲ್ಲೆಗೆ ಹೋಗುವುದನ್ನು ತಡೆಯುವ ದೃಷ್ಠಿಯಿಂದ ಈ ಬೃಹತ್ ಆಣೆಕಟ್ಟನ್ನು ನಿರ್ಮಿಸಲಾಗಿದೆ. ಈ ಆಣೆಕಟ್ಟು ೭೯  ಮೀ. ಎತ್ತರ ೫೭೦ ಮೀ. ಉದ್ದವಿದೆ. ಇಲ್ಲಿ ವಾರ್ಷಿಕ ೭೬೨೦ ಮಿ.ಮೀ ಮಳೆಯಾಗುತ್ತದೆ.
ಇದು ಉತ್ತಮ ಪರಿಸರವಾದ ಪಶ್ಚಿಮ ಘಟ್ಟದಲ್ಲಿದ್ದು ವರಾಹಿ ನದಿಗೆ ಅಡ್ಡಲಾಗಿ ಅಣೆಕಟ್ಟನ್ನು ಕಟ್ಟಲಾಗಿದೆ. ವರಾಹಿ ವಿದ್ಯುತ್ ಯೋಜನೆಯನ್ನು ಬೆಟ್ಟದಲ್ಲಿ ಸುರಂಗವನ್ನು ಕೊರೆದು ನಿರ್ಮಿಸಲಾಗಿದೆ. ಇದೊಂದು ಮಾನವ ನಿರ್ಮಿತ ಅದ್ಭುತ ನಿರ್ಮಾಣ.
ಮಾರ್ಗ: ಹೊಸನಗರ-ನಗರ-ಚಕ್ರಾ
 
ಶ್ರೀ ಗುಳುಗುಳಿ ಶಂಕರೇಶ್ವರ ದೇವಾಲಯ
ತಾಲ್ಲೂಕು: ಹೊಸನಗರ
ತಾಲ್ಲೂಕು ಕೇಂದ್ರದಿಂದ: ೪೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೪೦ ಕಿ.ಮೀ

ಪೌರಾಣಿಕ ಹಿನ್ನಲೆಯ ಪ್ರಕಾರ ಶಿವಪಾರ್ವತಿಯರು ಭೂಸಂಚಾರ ಮಾಡುತ್ತಾ ಬಂದಾಗ ಈ ಸ್ಥಳದಲ್ಲಿ ನೀರಿನ ಅಭಾವವನ್ನು ಮನಗಂಡು ಗಂಗೆಯನ್ನು ಆಹ್ವಾನಿಸಿ ಕೊಳವನ್ನು ನಿರ್ಮಿಸಿದರು. ಗಂಗೆಯ ಕೋರಿಕೆಯಂತೆ ಶಿವನು ಇಲ್ಲಿ ನೆಲೆಸಿದನು. ಚಪ್ಪಾಳೆ ತಟ್ಟಿದಾಗ ಈ ಕೊಳದಲ್ಲಿ ಗುಳ್ಳೆಗಳು ಬರುವುದರಿಂದ ಈ ಸ್ಥಳಕ್ಕೆ ಗುಳುಗುಳಿ ಶಂಕರ ಎನ್ನುವರು. ಕೊಳದಿಂದ ನಿರ್ದಿಷ್ಟ ಪ್ರಮಾಣದ ನೀರು ಸದಾ ಹೊರಗೆ ಹರಿಯುತ್ತದೆ. ಕೊಳದ ಪಕ್ಕದಲ್ಲಿಯ ಶಂಕರೇಶ್ವರ ದೇವಾಲಯವಿದೆ.
ಶಿಕಾರಿಪುರ ತಾಲ್ಲೂಕು ಪ್ರವಾಸಿ ತಾಣಗಳು : ಉಡುಗಣಿ, ಬಳ್ಳಿಗಾವಿ, ಅಂಜನಾಪುರ ಜಲಾಶಯ, ತಾಳಗುಂದ
ಉಡುಗಣಿ
ತಾಲ್ಲೂಕು: ಶಿಕಾರಿಪುರ
ತಾಲ್ಲೂಕು ಕೇಂದ್ರದಿಂದ: ೧೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೬೦ ಕಿ.ಮೀ

ಶಿಕಾರಿಪುರದಿಂದ ಸುಮಾರು ೧೦ ಕಿ.ಮೀ ದೂರದಲ್ಲಿರುವ ಗ್ರಾಮ. ಈ ಕ್ಷೇತ್ರದ ಹೆಸರನ್ನು ನೆನಪಿಸಿಕೊಂಡರೆ ಎದುರು ನಿಲ್ಲುವುದು ೧೨ ನೇ ಶತಮಾನದ ಶ್ರೇಷ್ಠ ವಚನಕಾರ್ತಿ ಹಾಗೂ ಅಕ್ಕ ಎಂದೇ ಖ್ಯಾತಿ ಪಡೆದ ಅಕ್ಕಮಹಾದೇವಿಯ ಭಾವಚಿತ್ರ. ಅಕ್ಕಮಹಾದೇವಿ ಜನಿಸಿದ ಪುಣ್ಯ ಭೂಮಿಯೇ ಉಡುಗಣಿ. ಇವಳು ಸೌಂದರ್ಯವತಿ, ಸದ್ಗುಣ ಸಂಪನ್ನಳಾಗಿದ್ದಳು. ಉಡುಗಣಿಯಲ್ಲಿ ಕೌಶಿಕ ಮಾಹಾರಾಜ ಆಳ್ವಿಕೆ ನಡೆಸುತ್ತಿದ್ದು. ಮಹಾದೇವಿ ಸೌಂದರ್ಯಕ್ಕೆ ಮಾರು ಹೋಗಿ ಮದುವೆಯಾಗಲು ಪೀಡಿಸಲು ತೊಡಗಿದಾಗ ಒಪ್ಪಂದದನ್ವಯ ಮದುವೆಯಾಗುತ್ತದೆ. ನಂತರ ಕೌಶಿಕ ಮಹಾದೇವಿ ಷರತ್ತುಗಳನ್ನು ಮುರಿದಾಗ ಒಪ್ಪಂದದನ್ವಯ ಮದುವೆಯಾಗುತ್ತದೆ. ನಂತರ ಕೌಶಿಕ ಮಹಾದೇವಿ ಷರತ್ತುಗಳನ್ನು ಮುರಿದಾಗ ಅವರ ದಾಂಪತ್ಯ ಜೀವನವು ಮುರಿದು ಬೀಳುತ್ತದೆ. ಅಕ್ಕಮಹಾದೇವಿ ಕೌಶಿಕನನ್ನು ತೊರೆದು ತನ್ನ ಆರಾಧ್ಯ ದೈವ ಶ್ರೀ ಚನ್ನಮಲ್ಲಿಕಾರ್ಜುನನನ್ನು ಹುಡುಕುತ್ತಾ ಶ್ರೀಶೈಲದಲ್ಲಿ ಐಕ್ಯಳಾದಳು.
ಬಳ್ಳಿಗಾವಿ
ತಾಲ್ಲೂಕು: ಶಿಕಾರಿಪುರ
ತಾಲ್ಲೂಕು ಕೇಂದ್ರದಿಂದ: ೨೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೭೦ ಕಿ.ಮೀ

ಬಳ್ಳಿಗಾವಿ ದಕ್ಷಿಣದ ಕೇದಾರವೆಂದೇ ಪ್ರಸಿದ್ಧಿಯಾಗಿದೆ. ಇಲ್ಲಿ ಕಲ್ಲು ಕಥೆಯನ್ನು ಹೇಳಬಲ್ಲದು. ಅಲ್ಲದೆ ಕಲೆಯ ಆಗರವೂ ಆಗಬಲ್ಲದು. ಅಂತೆಯೇ ಕವಿವಾಣಿ ಶಿಲೆಯಲ್ಲಿ ಗುಡಿಯ ಕಲೆಯ ಬಲೆ ಎಂದು ಉಳಿದಿದೆ. ದಕ್ಷಿಣ ಕೇದಾರ ಎಂದು ಕರೆಯುತ್ತಿರುವ ಮಲೆನಾಡ ಸಿರಿಯ ನಡುವೆ ಶಿವಮೊಗ್ಗ ಜಿಲ್ಲೆಯ ಶಿಕಾರಿಪುರ ತಾಲ್ಲೂಕಿನ ಬಳ್ಳಿಗಾವಿಯಲ್ಲಿರುವ ಕೇದಾರೇಶ್ವರ ದೇಗುಲವು ನಮ್ಮೆಲ್ಲರ ಸಂತೋಷದ ಸಿರಿಯಾಗಿದೆ. ಶಿರಾಳಕೊಪ್ಪದಿಂದ ಕೇವಲ ೧ ಕಿ.ಮೀ ಅಂತರದಲ್ಲಿ ರಸ್ತೆಯ ಬದಿಯಲ್ಲಿಯೇ ಇದ್ದು ಬಂದು ಹೋಗುವ ಜನರ ಮನಸ್ಸನ್ನು ಮುಗ್ಧಗೊಳಿಸಿ ತನ್ನೆಡೆಗೆ ಬರಮಾಡಿಕೊಳ್ಳದೆ ಇರಲಾರದು.
ಮಾಯಾಲೋಲ ಪರಮಜ್ಯೋತಿ ಶೂನ್ಯ ಸಿಂಹಾಸನಾಧೀಶ ಅಲ್ಲಮಪ್ರಭು ದೇವರು ಜನಿಸಿದ ಪವಿತ್ರ ಪುಣ್ಯ ಸ್ಥಳವು ಇದಾಗಿದೆ. ಅನತಿ ದೂರದಲ್ಲಿಯೇ ಅನಿಮಿಷಾರಣ್ಯ ಯತಿಗಳ ಗುಹೆ ಮಾಳಗೊಂಡನಕೊಪ್ಪದಲ್ಲಿದೆ.
 
ಅಂಜನಾಪುರ ಜಲಾಶಯ
ತಾಲ್ಲೂಕು: ಶಿಕಾರಿಪುರ
ತಾಲ್ಲೂಕು ಕೇಂದ್ರದಿಂದ: ೨೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೫೦ ಕಿ.ಮೀ

ಶಿಕಾರಿಪುರ ೨೦ ಕಿ.ಮೀ ದೂರದಲ್ಲಿರುವ ಅಂಅನಾಪುರ ವ್ಯಾಪ್ತಿಯಲ್ಲಿ ಬರುವ ಜಲಾಶಯವು ಅಂಜನಾಪುರ ಜಲಾಶಯವೆಂದೇ ಪ್ರಸಿದ್ಧಗೊಂಡಿದೆ. ತಾಲ್ಲೂಕಿನ ಜೀವ ನದಿಯಾದ ಕುಮದ್ವತಿ ನದಿಗೆ ಅಡ್ಡಲಾಗಿ ಇಲ್ಲಿ ಒಂದು ಅಣೆಕಟ್ಟಾನ್ನು ನಿರ್ಮಿಸಿ ’ಗೋಡ್ ಬೋಲೇ’ ಗೇಟನ್ನು ಅಳವಡಿಸಿ ಸುಂದರ ಪ್ರವಾಸಿತಾಣವನ್ನಾಗಿ ಮಾಡಲಾಗಿದೆ. ಅಲ್ಲದೆ ಈ ಜಲಾಶಯವು ಶಿಕಾರಿಪುರ ಮತ್ತು ಶಿರಾಳಕೊಪ್ಪ ನಗರಕ್ಕೆ ಕುಡಿಯುವ ನೀರನ್ನು ಒದಗಿಸುತ್ತಿದ್ದು ಶಿಕಾರಿಪುರ ಸುತ್ತಮುತ್ತಲಿನ ಸಾವಿರಾರು ಎಕರೆ ಜಮೀನಿಗೆ ನೀರುಣಿಸಿ ಸಾವಿರಾರು ಜನರ ಉಸಿರಾಗಿದೆ.
 
ತಾಳಗುಂದ
ತಾಲ್ಲೂಕು: ಶಿಕಾರಿಪುರ
ತಾಲ್ಲೂಕು ಕೇಂದ್ರದಿಂದ: ೩೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೮೦ ಕಿ.ಮೀ

ಶಿಕಾರಿಪುರದಿಂದ ಸುಮಾರು ೩೦ ಕಿ.ಮೀ ದೂರದಲ್ಲಿರುವ ಕ್ರಿ.ಶ. ೧೨ ನೇ ಶತಮಾನದವರೆಗೆ ಅತ್ಯಂತ ಪ್ರಖ್ಯಾತ ಕ್ಷೇತ್ರವಾಗಿತ್ತು. ಈ ಹಿಂದೆ ತಾಳಗುಂದವನ್ನು ಸ್ಥಾನಕುಂದೂರು, ಸ್ಥಾನಗುಂದೂರು ಎಂಬ ಹೆಸರುಗಳಿಂದ ಕರೆಯುತ್ತಿದ್ದರು. ತಾಳಗುಂದವು ಬನವಾಸಿ ಕದಂಬರ ರಾಜನಾದ ಕಾಕುಸ್ಥವರ್ಮನ ಕಾಲದಿಂದಲೂ ಪ್ರಖ್ಯಾತಿ ಪಡೆದ ಊರು. ಅಲ್ಲದೇ ಪ್ರಣವೇಶ್ವರ ದೇವಸ್ಥಾನದಿಂದಲೂ ಇದು ಪ್ರಸಿದ್ದವಾಗಿದೆ. ಹಾಗೂ ಕದಂಬರ ಕಾಲದ ತಾಳಗುಂದ ಶಾಸನವು ಹಿರಿತನದಿಂದ ಎರಡನೆಯ ಪ್ರಾಚೀನ ಶಾಸನವೆಂದು ಪ್ರಖ್ಯಾತಿ ಹೊಂದಿದೆ.
ಸೊರಬ ತಾಲ್ಲೂಕು ಪ್ರವಾಸಿ ತಾಣಗಳು : ಚಂದ್ರಗುತ್ತಿ, ಗುಡವಿ, ಕೋಟಿಪುರ
ಚಂದ್ರಗುತ್ತಿ
ತಾಲ್ಲೂಕು: ಸೊರಬ
ತಾಲ್ಲೂಕು ಕೇಂದ್ರದಿಂದ: ೩೦.ಮೀ
ಜಿಲ್ಲಾ ಕೇಂದ್ರದಿಂದ: ೮೦ ಕಿ.ಮೀ

ಇತಿಹಾಸ ಹಾಗೂ ಪುರಾಣ ಪ್ರಸಿದ್ಧ ಚಂದ್ರಗುತ್ತಿ ಪಟ್ಟಣದ ಪಶ್ಚಿಮಕ್ಕೆ ಸುಮಾರು ೩೦ ಕಿ.ಮೀ. ದೂರದಲ್ಲಿದೆ. ಇಲ್ಲಿನ ಗುಡ್ಡ ಎತ್ತರದಲ್ಲಿದ್ದು ಚಂದ್ರ ಗುಡ್ಡದ ಮೇಲೆ ಇದ್ದಂತೆ ಭಾಸವಾಗುತ್ತಿರುವ ಹಿನ್ನಲೆಯಲ್ಲಿ ಚಂದ್ರಗುತ್ತಿ ಹೆಸರು ಬಂದಿರುವ ಸಾಧ್ಯತೆಯಿದೆ.
ಇಲ್ಲಿ ಶ್ರೀ ರೇಣಕಾ ಗುಡಿ ಪ್ರಸಿದ್ಧ ಹಾಗೂ ಸುಮಾರು ೧೫-೧೬ನೇ ಪಂಥದ ನೆರಳಿರುವ ಇಲ್ಲಿ ಮಾತಂಗಿ ತಾಂತ್ರಿಕ ಪೂಜಾರ್ಹಳಾಗಿದ್ದಾಳೆ. ಇಲ್ಲಿ ಇನ್ನೂ ಅನೇಕ ಗುಡಿಗಳಿದ್ದು ಸೊರಬದಿಂದ ಚಂದ್ರಗುತ್ತಿ ಆರಂಭಕ್ಕಿರುವ ಬನದಮ್ಮ ಬನಶಂಕರಿ ಎಂದೆಲ್ಲ ಕರೆಯುವ ವನದೇವತೆ ಬಂದಮ್ಮ ೧೬ನೇ ಶತಮಾನಕ್ಕೆ ಸೇರುವಂತದ್ದು. ಗುಡಿ ಮೂಲದಲ್ಲಿ ಜಂಬಿಟ್ಟಿಗೆಯಿಂದ ರಚಿತವಾಗಿದ್ದು, ಕಾಲಾನಂತರ ನವೀಕೃತಗೊಂಡಿದೆ. ಅಲ್ಲಿಂದ ಮುಂದೆ ಪಾಳು ಜೈನ ಬಸದಿಯೊಂದು ಇದ್ದು ಬಾಗಿಲವಾಡದ ಲಲಾಟವನ್ನು ಗಮನಿಸಿದರೆ ಬಹುತೇಕ ಚಂದ್ರಗುತ್ತಿ ಪ್ರಸಿದ್ಧ ಜೈನ ಕ್ಷೇತ್ರವೂ ಆಗಿತ್ತೆನ್ನಲೂ ಶಾಸನ ಉಲ್ಲೇಖ ಗಮನಿಸಬಹುದು. ಹಾಗೆಯೇ ಗ್ರಾಮದ ಸನಿಹವಿರುವ ಬಸ್ತಿಕೊಪ್ಪ ಕೂಡ ಜೈನ ಸಂಬಂಧಿ ವಿಚಾರಕ್ಕೆ ಪುಷ್ಠಿಯಾಗಿದೆ. ಮುಂದೊಮ್ಮೆ ಇಂತಹ ತಾಂತ್ರಿಕ ಅಥವಾ ನಾಥ ಪಂಥದ  ನೆರಳುಳ್ಳ ಇಲ್ಲಿ ಬೆತ್ತಲೆ ಸೇವೆ ಜಗತ್ಪ್ರಸಿದ್ಧವಾಗಿದ್ದನ್ನು ಇಲ್ಲಿ ಉಲ್ಲೇಖಿಸಬಹುದು.
ಗುಡವಿ
ತಾಲ್ಲೂಕು: ಸೊರಬ
ತಾಲ್ಲೂಕು ಕೇಂದ್ರದಿಂದ: ೨೦
ಜಿಲ್ಲಾ ಕೇಂದ್ರದಿಂದ: ೭೦.ಮೀ

ಪಕ್ಷಿಧಾಮಕ್ಕೆ ಹೆಸರಾಗಿರುವ ಗುಡವಿ ತಾಲ್ಲೂಕು ಕೇಂದ್ರದಿಂದ ಪಶ್ಚಿಮಕ್ಕೆ ಸುಮಾರು ೨೨ ಕಿ.ಮೀ ದೂರದಲ್ಲಿದೆ. ವರ್ಷಂಪ್ರತಿ ದೇಶ ವಿದೇಶದ ಸಾವಿರಾರು ವಿವಿಧ ಜಾತಿಯ ಪಕ್ಷಿಗಳು ಕುಳಿತು ನೋಡುಗರ ಮನಸೂರೆಗೊಳ್ಳುವ ಇಲ್ಲಿ ಈಗ ಪ್ರವಾಸಿಗಳಿಗೆ ಅನೂಕೂಲವಾಗಲೆಂದು ವಾಚಿಂಗ್ ಟವರ್, ಬೋಟಿಂಗ್ ಹಾಗೂ ವಿಶ್ರಾಂತಿ ಗೃಹಗಳನ್ನು ನಿರ್ಮಿಸಲಾಗಿದೆ.
ಐತಿಹಾಸಿಕವಾಗಿ ಈ ಗ್ರಾಮ ಬನವಾಸಿ ಸನಿಹದಲ್ಲಿರುವುದರಿಂದ ಕ್ರಿ.ಶ. ೧೦೩೨ ರಿಂದಲೇ ಇಲ್ಲಿ ಮಹತ್ವದ ಶಾಸನಗಳು ದೊರೆತಿವೆ. ಇಲ್ಲಿ ದೊರೆತಿರುವ ಭಾಗ ರಾಜಕೀಯವಾಗಿ  ಅತಂತ್ರ ಸ್ಥಿತಿಯಲ್ಲಿತ್ತು ಎಂಬುದನ್ನು ಬಿಂಬಿಸುತ್ತದೆ. ತುರು ಕಾಳಗದ ಚಿತ್ರಣ ಹೊತ್ತ ವೀರಗಲ್ಲುಗಳು ಇಲ್ಲಿ ಗಮನಾರ್ಹ. ಕೆಲ ಶಿವಾಲಯಗಳಿದ್ದು ಜೀರ್ಣೋದ್ಧಾರಗೊಂಡಿದೆ.
 
ಕೋಟಿಪುರ
ತಾಲ್ಲೂಕು: ಸೊರಬ
ತಾಲ್ಲೂಕು ಕೇಂದ್ರದಿಂದ: ೩೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೧೨೫ ಕಿ.ಮೀ

ತಾಲ್ಲೂಕು ಹೋಬಳಿ ಪ್ರದೇಶ, ಆನವಟ್ಟಿ ಸಮೀಪವಿರುವ ಕೋಟಿಪುರ ಹಿಂದೊಮ್ಮೆ ಕುಂತಳ ಪ್ರದೇಶವೆಂದು ಹೆಸರಿಸಿಕೊಂಡಿತ್ತು. ಇತಿಹಾಸ ಆರಂಭ ಕಾಲದಿಂದಲೇ ಮಹತ್ವ ಪಡೆದಿದ್ದ, ಕುಬಟೂರು ವ್ಯಾಪ್ತಿಗೆ ಸೇರಿದ್ದ ಇಲ್ಲಿ ತಾಲ್ಲೂಕಿನ ಮೇರುಕೃತಿ ಎನ್ನಬಹುದಾದ ಕೈಟಭೇಶ್ವರ ಗುಡಿಯಿದೆ. ಚಾಲುಕ್ಯ ಶೈಲಿಯ ದೇಗುಲದ ಇಂಚಿಂಚೂ ಕಲಾತ್ಮಕ ಕೆತ್ತನೆಯ ಮಹಾಪೂರವಿದೆ. ೧೨ನೇ ಶತಮಾನದ ಗುಡಿಯಾದ ಇದು ಪ್ರಾಚ್ಯ ಇಲಾಖೆಯಿಂದ ಸಂರಕ್ಷಿಸಲ್ಪಟ್ಟಿದೆ. ಇದೇ ಹೊತ್ತಿಗೆ ಇಲ್ಲಿ ಕ್ರಿಯಾ ಶಕ್ತಿಮುನಿಗಳಿದ್ದು ಕಾಳಮುಖ ಶೈವ ಪರಂಪರೆಯ ಮುಖ್ಯ ಕೇಂದ್ರವಾಗಿತ್ತು. ಇಲ್ಲಿ ದೊರೆತಿರುವ ಅನೇಕ ಶಾಸನಗಳು ಇಡೀ ಸೊರಬ ಭಾಗದ ಐತಿಹಾಸಿಕ ಮಹತ್ವತೆಯನ್ನು ಬಿಂಬಿಸುತ್ತಿವೆ. ವಿಶೇಷವಾಗಿ ಕೋಟಿಪುರ ಕೈಟಭೇಶ್ವರ ದೇಗುಲ ಆವರಣ ದೇಗುಲಗಳ ಸಂಕೀರ್ಣ, ಇಲ್ಲಿ ಶಿವನ ಪರಿವಾರದ ಅನೇಕ ದೇಗುಲಗಳಿವೆ.
ಭದ್ರಾವತಿ ತಾಲ್ಲೂಕು ಪ್ರವಾಸಿ ತಾಣಗಳು : ಲಕ್ಕವಳ್ಳಿ, ಕುವೆಂಪು ವಿಶ್ವವಿದ್ಯಾನಿಲಯ ಶಂಕರಘಟ್ಟ, ಶ್ರೀ ಲಕ್ಷ್ಮೀ ನರಸಿಂಹ ದೇವಸ್ಥಾನ, ಆಕಾಶವಾಣಿ, ವಿಶ್ವೇಶ್ವರಾಯ ಕಬ್ಬಿಣ ಮತ್ತು ಉಕ್ಕಿನ ಕಾರ್ಖಾನೆ, ಮೈಸೂರು ಕಾಗದ ಕಾರ್ಖಾನೆ ನಿಯಮಿತ
ಧಾರ್ಮಿಕ, ಕಾರ್ಮಿಕ ನಗರವಾಗಿರುವ ಭದ್ರಾವತಿ ಶಿವಮೊಗ್ಗದಿಂದ ೨೫ ಕಿ.ಮೀ. ದೂರದಲ್ಲಿದೆ. ಭದ್ರಾವತಿ ವಿಶ್ವೇಶ್ವರಯ್ಯನವರ ಕನಸಿನ ಕೂಸು. ಹಿಂದೆ ಬೆಂಕಿಪುರ ಎಂಬುದಾಗಿ ಕರೆಯಲ್ಪಡುತ್ತಿತ್ತು. ಮಂಕಿಋಷಿಗಳ ತಪೋಭೂಮಿ. ಹಳೆ ಟೌನ್ ನಲ್ಲಿ ನಕ್ಷತ್ರಾಕಾರದ ವೇದಿಕೆಯ ಮೇಲಿರುವ ಹೊಯ್ಸಳ ಕಾಲದ ಶ್ರೀ ಲಕ್ಷ್ಮಿನರಸಿಂಹ ದೇವಾಲಯ ಅಪೂರ್ಣಗೊಂಡಿದ್ದರೂ ಶಿಲ್ಪ ಕಲಾ ದೃಷ್ಟಿಯಿಂದ ಆಕರ್ಷಣೀಯ. ಇಲ್ಲಿಯ ನರಸಿಂಹ, ಬೃಹತ್ ಗಣೇಶ ಸುಂದರ ಕೆತ್ತನೆಯಿಂದ ಕೂಡಿದೆ. ಪ್ರತಿವರ್ಷ ಮೇ ತಿಂಗಳಿನಲ್ಲಿ ರಥೋತ್ಸವ ನಡೆಯುತ್ತದೆ. ಕಬ್ಬಿಣ ಮತ್ತು ಉಕ್ಕಿನ ಕಾರ್ಖಾನೆ, ಕಾಗದದ ಕಾರ್ಖಾನೆ ನೋಡುವಂತಹುದು.
 
ಲಕ್ಕವಳ್ಳಿ ( ಬಿ.ಆರ್. ಪ್ರಾಜೆಕ್ಟ್)
ತಾಲ್ಲೂಕು: ಭದ್ರಾವತಿ
ತಾಲ್ಲೂಕು ಕೇಂದ್ರದಿಂದ: ೨೫ ಕಿ.ಮೀ
ಜಿಲ್ಲಾ ಕೇಂದ್ರದಿಂದ ೨೫ ಕಿ.ಮೀ

ಲಕ್ಕವಳ್ಳಿಯಲ್ಲಿ ಭದ್ರಾನದಿಗೆ ಅಡ್ಡವಾಗಿ ಆಣೆಕಟ್ಟನ್ನು ಕಟ್ಟಲಾಗಿದೆ. ಇದು ಶಿವಮೊಗ್ಗದಿಂದ ೨೫ ಕಿ.ಮೀ ದೂರದಲ್ಲಿದೆ. ಈ ಜಲ ಸಾಗರದಲ್ಲಿ ವಿದ್ಯುತ್ ತಯಾರಿಕಾ ಘಟಕಗಳು ಇವೆ
 
ಕುವೆಂಪು ವಿಶ್ವವಿದ್ಯಾನಿಲಯ ಶಂಕರಘಟ್ಟ:
ತಾಲ್ಲೂಕು: ಭದ್ರಾವತಿ
ತಾಲ್ಲೂಕು ಕೇಂದ್ರದಿಂದ: ೧೪ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೨೬ ಕಿ.ಮೀ.

ಶಿವಮೊಗ್ಗದಿಂದ ೨೬ ಕಿ.ಮೀ. ಲಕ್ಕವಳ್ಳಿಯಿಂದ ಸುಮಾರು ೩ ಕಿ.ಮೀ. ದೂರದಲ್ಲಿ ಇರುವ ಶಂಕರಘಟ್ಟದಲ್ಲಿ ಕುವೆಂಪು ವಿಶ್ವವಿದ್ಯಾನಿಲಯ ಇದೆ. ಕರ್ನಾಟಕದ ವಿಶ್ವವಿದ್ಯಾನಿಲಯದಲ್ಲಿ ಇದಕ್ಕೆ ಪ್ರಮುಖ ಸ್ಥಾನವಿದೆ.
ಇದರ ವ್ಯಾಪ್ತಿಗೆ ಶಿವಮೊಗ್ಗ, ಚಿಕ್ಕಮಗಳೂರು ಜಿಲ್ಲೆಯ ಎಲ್ಲಾ ಉನ್ನತ ಶಿಕ್ಷಣದ ಕಾಲೇಜುಗಳು ಒಳಪಟ್ಟಿರುತ್ತದೆ.
 
ಶ್ರೀ ಲಕ್ಷ್ಮೀ ನರಸಿಂಹ ದೇವಸ್ಥಾನ
ತಾಲ್ಲೂಕು: ಭದ್ರಾವತಿ
ತಾಲ್ಲೂಕು ಕೇಂದ್ರದಿಂದ: ೦ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೧೮ ಕಿ.ಮೀ

ಕಟ್ಟಡದ ವಿಶೇಷ: ಹೊಯ್ಸಳರ ಕಾಲದ ವಿಷ್ಣುವರ್ಧನನ ಮೊಮ್ಮಗ ವೀರನರಸಿಂಹ ಎಂಬುವವನು ಈ ದೇವಸ್ಥಾನದ ಕೆತ್ತನೆಯನ್ನು ಮಾಡಿಸಿದ್ದಾನೆ. ಇದರ ಕೆತ್ತನೆಯನ್ನು ಡಕಣಾಚಾರಿ ಮಗ ಡಂಕಣ ಮತ್ತು ಮಾಬಾ ಎಂಬ ಶಿಲ್ಪಿಗಳು ೧೦೦ ವರ್ಷಗಳ ಕಾಲ ಕೆತ್ತನೆ ಮಾಡಿ ಪೂರೈಸಿದ್ದಾರೆ. ಆದರೂ ಇದು ಅಪೂರ್ಣವಾಗಿದೆ. ಇದು ನಕ್ಷತ್ರಾಕಾರದ ದೇವಸ್ಥಾನವಾಗಿದೆ. ಸುತ್ತಲೂ ಆನೆಗಳಿಂದ ಹೊರಲ್ಪಟ್ಟಿದೆ. ಸುಮಾರು ೧೪೦ ರಿಂದ ೧೫೦ ರಾಜಗೋಪುರಗಳಿವೆ.
ದೇವರ ವಿಗ್ರಹ ವಿಶೇಷತೆ: ದೇವಸ್ಥಾನದ ಒಳಗೆ ಕಲ್ಲಿನ ಕಿಟಕಿಗಳಿವೆ. ಈ ವಿಗ್ರಹವನ್ನು ಪರಕೀಯರಿಂದ ರಕ್ಷಣೆ ಮಾಡುವುದಕ್ಕಾಗಿ ಜೇಡಿಮಣ್ಣು ಮತ್ತು ಸುಣ್ಣದ ಲೇಪನ ಮಾಡಲಾಗಿದೆ. ಈ ವಿಗ್ರಹಕ್ಕೆ ತ್ರಿನೇತ್ರಗಳಿವೆ. ಪದ್ಮ, ಗಧಾ, ಶಂಖಗಳಿವೆ. ಪಕ್ಕದಲ್ಲಿ ಲಕ್ಷ್ಮೀಯು ಎಡಗೈಯಲ್ಲಿ ಅಮೃತ ಕಳಶವನ್ನು ಹಿಡಿದಿದ್ದಾಳೆ. ಆದ್ದರಿಂದ ಅಮೃತವಲ್ಲಿ ಎಂಬ ಹೆಸರಿನ ಅಮ್ಮನನ್ನೆ ದಿಟ್ಟಿಸಿ ನೋಡುತ್ತಿರುವ ವಿಗ್ರಹ ಮೂರ್ತಿಯಾಗಿದೆ.
 
ಆಕಾಶವಾಣಿ
ತಾಲ್ಲೂಕು: ಭದ್ರಾವತಿ
ತಾಲ್ಲೂಕು ಕೇಂದ್ರದಿಂದ: ೩ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೨೨ ಕಿ.ಮೀ.

ಪೂರ್ಣ ಹೆಸರು: ಪ್ರಸಾರ ಭಾರತಿ, ಭಾರತೀಯ ಪ್ರಸಾರ ನಿಗಮ, ಆಕಾಶವಾಣಿ, ಜೆ.ಪಿ.ಎಸ್, ಕಾಲೋನಿ, ಭದ್ರಾವತಿ.
ಸ್ಥಾಪನೆ: ೦೭-೦೨-೧೯೬೫
ಸಂದರ್ಶನ ಸಮಯ: ಪ್ರತೀ ಶನಿವಾರ ಮತ್ತು ಭಾನುವಾರ ಹಾಗೂ ಎಲ್ಲಾ ಸರ್ಕಾರಿ ರಜಾ ದಿನಗಳನ್ನು ಹೊರತು ಪಡಿಸಿ ಉಳಿದ ದಿನಗಳಲ್ಲಿ ಬೆಳಗ್ಗೆ ೧೦ ರಿಂದ ಸಂಜೆ ೫ ರವರೆಗೆ.
ವಿಶೇಷತೆ: ಧ್ವನಿ ಮುದ್ರಣ ಕೊಠಡಿಗಳು ವಿವಿಧ ಕಾರ್ಯಕ್ರಮಗಳ ಧ್ವನಿ ಮುದ್ರಣ, ಸಾಂಸ್ಕೃತಿಕ ಕಾರ್ಯಕ್ರಮಗಳ ಧ್ವನಿಮುದ್ರಣ, ಸಂಗೀತ ಉಪಕರಣಗಳು ವ್ಯವಸ್ಥಿತವಾದ ಸಿಬ್ಬಂದಿ ವರ್ಗ, ಫೋಟೋ, ವಿಡಿಯೋ ನಿಷೇಧ, ಪ್ರವಾಸಿ ಶಾಲಾ ಮಕ್ಕಳಿಗೆ ಆ ಕ್ಷಣದಲ್ಲಿಯೇ ಕಾರ್ಯಕ್ರಮ ನೀಡುವ ವ್ಯವಸ್ಥೆಯೂ ಇದೆ.
 
ವಿಶ್ವೇಶ್ವರಾಯ ಕಬ್ಬಿಣ ಮತ್ತು ಉಕ್ಕಿನ ಕಾರ್ಖಾನೆ ( ವಿ.ಐ.ಎಸ್.ಎಲ್)
ತಾಲ್ಲೂಕು: ಭದ್ರಾವತಿ
ತಾಲ್ಲೂಕು ಕೇಂದ್ರದಿಂದ: ೦ ಕಿ.ಮೀ.
ಜಿಲ್ಲಾ ಕೇಂದ್ರದಿಂದ: ೨೦ ಕಿ.ಮೀ.

ಸ್ಥಾಪನೆ: ಸರ್.ಎಂ.ವಿಶ್ವೇಶ್ವರಯ್ಯನವರು ೧೯೧೮ರಲ್ಲಿ ಸ್ಥಾಪಿಸಿದ್ದಾರೆ. ಆಗ ಇಲ್ಲಿ ಬೆಂಕಿಪುರ ಎಂಬ ನಾಮವಿತ್ತು. ಸುಂದರವಾದ ದೊಡ್ಡದಾದ ಭದ್ರಾನದಿ ದಂಡೆಯಲ್ಲಿ ವಿಶಾಲವಾದ ಮೈದಾನ ಹಾಗೂ ನಿರ್ಜನವಾದ ಪ್ರದೇಶವಿತ್ತು. ಈ ಕಾರ್ಖಾನೆಯನ್ನು ಸ್ಥಾಪಿಸಿ ಸಾವಿರಾರು ಜನರಿಗೆ ಉದ್ಯೋಗವನ್ನು ದೊರಕಿಸಿ ಕೊಟ್ಟಿದ್ದಾರೆ. ಇಲ್ಲಿ ೨೩೦೦ ಸಿಬ್ಬಂದಿ ಇದ್ದಾರೆ ಹಾಗೂ ೬೩೦೦ ವಾಸದ ಮನೆಗಳಿವೆ.
ವಿಸ್ತೀರ್ಣ: ೩.೮ ಚ್.ಕಿ.ಮೀ
ಭೇಟಿಯ ಸಮಯ: ಪ್ರತಿ ಶನಿವಾರ ಮಾತ್ರ, ಬೆಳಗ್ಗೆ ೧೦ ರಿಂದ ಮಧ್ಯಾಹ್ನ ೧ ಗಂಟೆಯವರೆಗೆ. ೧ ತಿಂಗಳ ಮುಂಚಿತ ಅನುಮತಿಯನ್ನು ಪಡೆಯುವುದು.
ಕಚ್ಚಾವಸ್ತು: ಹೊಸಪೇಟೆಯಿಂದ ಕಬ್ಬಿಣದ ಮ್ಯಾಂಗನೀಸ್ ಅದಿರು ಸರಬರಾಜಾಗುತ್ತದೆ.
ತಯಾರಾಗುವ ವಸ್ತುಗಳು: ಆಲಾಯ್ ಸ್ಟೀಲ್. ಇದು ದೇಶದ ಇತರೆ ರಾಜ್ಯಗಳಿಗೆ ಮತ್ತು ಪರದೇಶಗಳಿಗೂ ರಫ್ತಾಗುತ್ತದೆ.
ಆಡಳಿತ: ಸ್ಟೀಲ್ ಅಥಾರಿಟಿ ಆಫ್ ಇಂಡಿಯಾ ಲಿಮಿಟೆಡ್, ಭಾರತ ಸರ್ಕಾರ.
ಇತರೆ ವ್ಯವಸ್ಥೆ: ಆಸ್ಪತ್ರೆ, ಸ್ಟೇಡಿಯಂ,ಶಾಲೆಗಳು, ಪಶುವೈದ್ಯ ಆಸ್ಪತ್ರೆ.
 
ಮೈಸೂರು ಕಾಗದ ಕಾರ್ಖಾನೆ ನಿಯಮಿತ (ಎಂ.ಪಿ.ಎಂ)
ತಾಲ್ಲೂಕು: ಭದ್ರಾವತಿ
ತಾಲ್ಲೂಕು ಕೇಂದ್ರದಿಂದ: ೩ ಕಿ.ಮೀ
ಜಿಲ್ಲಾ ಕೇಂದ್ರದಿಂದ: ೨೨ ಕಿ.ಮೀ

ಹೆಸರು: ದಿ ಮೈಸೂರು ಪೇಪರ್ ಮಿಲ್ಸ್ ಲಿಮಿಟೆಡ್, ಪೇಪರ್ ಟೌನ್
ದೂರ: ಬಸ್ ನಿಲ್ದಾಣದಿಂದ ೨ ಕಿ.ಮೀ
ಸ್ಥಾಪನೆ: ೨೦-೦೫-೧೯೩೬ರಲ್ಲಿ ರಿಜಿಸ್ಟರ್ ಪಡೆಯಿತು. ೦೧-೦೪-೧೯೩೭ರಲ್ಲಿ ಶ್ರೀ ಕೃಷ್ಣ ರಾಜೇಂದ್ರ ಒಡೆಯರ್ ಅವರಿಂದ ಅಡಿಗಲ್ಲು.
ನೌಕರರು: ೩೦೬ ನೌಕರರು, ೨೫೦ ಗುತ್ತಿಗೆದಾರರು ಹಾಗೂ ಇತರೆಯವರು ಉದ್ಯೋಗದಲ್ಲಿದ್ದಾರೆ.
ವಿಸ್ತೀರ್ಣ: ೨೬೬ ಎಕರೆ ವ್ಯಾಪ್ತಿಯಲ್ಲಿ ಈ ಉದ್ಯಮ ನಡೆಯುತ್ತಿದೆ.
ಕಚ್ಚಾವಸ್ತು: ೭೫೦೦೦ ಎಕರೆ ಪ್ರದೇಶದಲ್ಲಿ ಅಕೇಶಿಯ, ನೀಲಗಿರಿ ಮುಂತಾದ ಮೆದು ಮರಗಳು, ಬೊಂಬು, ಬೊಕಾಸೆ ಮತ್ತು ಹೊರದೇಶದಿಂದ ಪಲ್ಪ್
ಉತ್ಪಾದನೆ: ಬರವಣಿಗೆ ಮತ್ತು ಮುದ್ರಣಕ್ಕಾಗಿ ಕಾಗದ ಹಾಗೂ ಸಕ್ಕರೆ, ಡ್ರಾಯಿಂಗ್ ಹಾಳೆ ಇತ್ಯಾದಿ ಎಲ್ಲಾ ವಿಧದ ಗಾತ್ರಗಳಲ್ಲಿ ಕಾಗದ ತಯಾರಾಗುತ್ತದೆ. ವಾರ್ಷಿಕ ೮೮೦೦೦ ಮೆಟ್ರಿಕ್ ಟನ್.
ಆಡಳಿತ: ಕರ್ನಾಟಕ ಸರ್ಕಾರದ ಆಡಳಿತಕ್ಕೆ ಒಳಪಟ್ಟಿದೆ.
ಇತರೆ ಸೌಲಭ್ಯ: ಆಸ್ಪತ್ರೆ ಮತ್ತು ಶಾಲಾ ಕಾಲೇಜುಗಳು.

